
KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

Laqgħa Nru. 3

It-Tlieta, 30 ta' Novembru, 1999

Il-Kumitat iltaqa' fil-Palazz, il-Belt Valletta, fis-6.45 p.m.

MINUTI

  THE CHAIRMAN (Onor. Lawrence Gonzi):  Il-Minuti jistgħu jiġu konfermati?  (Onor. Membri:  Iva)

Il-Minuti tal-Laqgħa Nru. 2 li saret fl-24 ta' Novembru, 1999 ġew konfermati.

DISKUSSJONI DWAR IL-PROĠETT TA' MANOEL ISLAND U TIGNE` POINT- KONTINWAZZJONI

  THE CHAIRMAN:  Waħda mill-affarijiet li konna ddeċidejna fl-aħħar laqgħa kienet li jkollna preżentazzjoni jekk jista' jkun mhux fit-tul wisq imma għallinqas spjegazzjoni tal-pjanti tal-proġett kollu kemm hu u l-kumitat huwa mitlub jagħti l-permess biex il-Perit Torpiano jagħmel din il-preżentazzjoni.  Il-Perit Torpiano qiegħed jirrappreżenta l-konsorzju MIDI.         

  IL-PERIT ALEX TORPIANO:   Se nibda billi nispjega l-proġett fuq il-parti ta' Manoel Island.   Fil-fatt, Mr Chairman, din hija l-pjanta li hija annessa mal-permess tal-Planning Authority.  Din hija pjanta li għandha xi ftit iżjed informazzjoni, partikolarment kif inhu maqsum il-phasing u kif inhuma l-ismijiet li jikkorrispondu ma' dak tal-kuntratt.  Il-proġett prinċipalment huwa l-iżvilupp ta' marina f'din l-area u l-iżvilupp ta' villaġġ residenzjali prinċipalment f'din l-area li jinkorpora tliet binjiet storiċi, "dan" huwa l-fdalijiet ta' l-isptar tal-lebbra, "hawnhekk" hawn fdal ta' kappella żgħira taċ-ċimiterju tal-lebbra u "din" hija parti mill-kwarantina tal-baqar li hija antika ħafna, probabbli l-eqdem li hemm f'Manoel Island.  (Interruzzjonijiet)  Il-Lazzarett huwa "dan".  Il-Lazzarett huwa ovvjament parti storika li trid tiġi rkuprata, imbagħad hemm il-Forti Manoel, hemm zona li bħalissa hemm football ground li se tiġi żviluppata f'ċentru għall-isports, "hawnhekk" hawn  zona li se jkun hemm il-faċilitajiet tal-football tal-Gżira football club li bħalissa qegħdin "hawnhekk", pero` dawn iridu jiġu rilokati għaliex il-Gżira bħalissa tasal sa "hawn" viċin ħafna u hemm bżonn li jitwessa' l-kanal biex tiġi improved ċ-ċirkolazzjoni ta' l-ilma u anke l-kwalita` tal-baħar.  Minħabba l-istess raġuni wkoll il-pont li bħalissa qiegħed hawnhekk l-eżistenti se jitneħħa u se jsir pont ġdid "hawnhekk".  Il-kumplament tal-Gżira, jiġifieri "din" il-parti kollha ħlief għal dawn iż-żewġ binjiet li diġa` jeżistu pero` se jiġu riżviluppati hija preservata bħala l-glacé tal-forti.  Hemm parti li tinvolvi "din" hija l-parti li bħalissa hija okkupata mill-yacht repair yard tad-Dockyard, se jkun hemm fil-kuntratt li din il-parti ta' l-art li bħalissa hija okkupata mid-Dockyard, se tiġi mħollija biex tkun inkorporata biex toħloq barrier miz-zona residenzjali għall-yacht repair yard u fl-istess ħin se tinħoloq din il-biċċa art land reclamation biex jiżdied il-hard standing facilities tal-Gżira.   

  Bħala funzjoni prinċipalment bħala traffiku hawn żewġ carparks pubbliċi u ieħor taħt l-art. "Dawn" qegħdin fuq tliet livelli, fuq tliet sulari u "dan" qiegħed fuq sular wieħed.  Ir-residenti kollha jidħlu taħt ir-raħal, jiġifieri "din" hija zona pedonali kollha inkluż ix-xatt tal-yacht repair yard bil-parking tar-residenti "hemmhekk".  Il-viżitaturi jiġifieri huma jew "hawnhekk" jew "hawnhekk" u hawn parking ieħor taħt l-art biex iservi għal-Lazzarett.  L-aċċess tal-forti jibqa' minn din in-naħa kif inhu bħalissa.  Ma nafx kemm tridu iżjed dettall.  

  ONOR. CHARLES BUHAGIAR:  Peress li qed tgħid li se jkun hemm ħafna underground parking allura se jinvolvi ċertu ammont ta' excavation, naf li taħt dik l-area hemm ħafna underground structures li kienu jintużaw fil-gwerra meta kienet submarine base, ma nafx jekk ġewx surveyed.

  IL-PERIT ALEX TORPIANO:  Trid tagħmel distinzjoni. Il-parti li hemm underground fil-fatt jidher waħda mill-pjanti "hemmhekk" indikati, "hawnhekk" hawn reservoirs taħt l-art f'"din" l-area u hemm tunnel, jew kien hemm tunnel, li joħroġ minn "hawn" u jiżbokka "hawnhekk".  Din hija kollha preservata, fil-fatt hija ecological area għaliex fuqha hemm pjanta partikolari, l-iżbokkatura tat-tunnel pero` m'għadhiex teżisti għaliex hawnhekk ġie kollha nvellat meta saret il-Medserv.   

  ONOR. CHARLES BUHAGIAR:   Se jerġa' jinfetaħ it-tunnel?

  IL-PERIT ALEX TORPIANO:  L-iskop tagħna huwa li nerġgħu niftħuha u nagħmluha aċċessibbli.  Hemm problema bil-kontaminazzjoni taż-żejt għaliex dik hija waħda mill-postijiet fejn kien hemm kontaminazzjoni taż-żejt.

  ONOR. CHARLES BUHAGIAR:  Fit-tarf "hemmhekk" il-yacht club ukoll.  Se jibqa' hemmhekk dak?

  IL-PERIT ALEX TORPIANO:  Il-Royal Malta Yacht Club se jkun hemm żewġ fażijiet.  Aħna mal-Planning Authority qbilna li hemm bżonn li dan l-aċċess għall-forti jinfetaħ allura se nċaqalqu l-Royal Malta Yacht Club minn hemmhekk.   Temporanjament se jmorru f'facility "hawnhekk". Qed ngħid "temporanjament" għaliex meta jiġi restawrat il-Lazzarett naħsbu li jkun iżjed adegwat li jkun iżjed viċin il-marina u se nallokaw spazju fil-Lazzarett għar-Royal Malta Yacht Club.   

  ONOR. CHARLES BUHAGIAR:  Ma nafx jekk għandix nindirizza din il-mistoqsija lilek jew inkella lill-Ministru.  Il-Royal Malta Yacht Club x'tip ta' titolu għandhom hemmhekk?

  ONOR. FRANCIS ZAMMIT DIMECH (Ministru għall-Ambjent):   Titolu għandna deskritt - issa niġu ovvjament għall-kuntratt iktar tard, hemm artiklu speċifiku - bħala wieħed speċjali.  M'huwiex titolu li jinkludi b'xi mod proprjeta` tal-baħar - dik qagħdna attenti ħafna naturalment li nevitaw dak it-tip ta' formolazzjoni - pero` bażikament dritt li jagħtik id-dritt li tagħmel berths, id-dritt li toħloq anke faċilitajiet li huma marbuta ma' yacht marina pero`  mhux li b'xi mod jinvolvi l-proprjeta` tal-baħar jew tal-mollijiet.  (Interruzzjonijiet)  Billi qed tara l-marina fil-pjanta ħsibtek qed tirriferi għaliha, skużani.  

  Il-Royal Malta Yacht Club ma kenux qegħdin b'titolu hemmhekk, pero` naturalment huwa wieħed mill-każijiet fejn, kif spjegajt drabi oħra, ċoe` fl-aħħar laqgħat ta' dan il-Kumitat, il-gvern ipprova jinkorpora wkoll għaqdiet li anke ma kellhomx titolu dirett, kienu rikonoxxuti li qed jaġixxu minn hemmhekk.  Dan huwa wieħed minn dawk il-każijiet u allura tkellimna mal-MIDI konsorzju biex fil-każ tar-Royal Malta Yacht Club almenu jkollhom il-faċilita` biex jaġixxu bħala Royal Malta Yacht Club b'mod simili għal kif jaġixxu llum u li hemmhekk jistgħu wkoll jagħmlu l-attivitajiet tagħhom b'mod partikolari l-Middle Sea race u attivitajiet simili - it-tluq u t-tmiem ta' dawk l-attivitajiet - jekk imbagħad ir-Royal Malta yacht club jixtiequ li jestendu l-faċilitajiet tagħhom b'mod li jkollhom ukoll faċilitajiet iktar ta' natura kummerċjali, per eżempju, li tinkludi catering u ċerti faċilitajiet għall-yacht persons allura d-diskussjoni tal-gvern mal-MIDI kienet il-prinċipju li l-MIDI dan id-dritt jagħtuh ukoll lir-Royal Malta yacht club pero` naturalment fejn filwaqt li l-faċilita` li jaġixxu biss bħala club tkun waħda mingħajr konsiderazzjonijiet kummerċjali, kważi b'rata ridotta apposta, jekk ovvjament ikunu jridu jagħmlu attivita` kummerċjali għandhom id-dritt li jkunu, biex ngħid hekk, ikkonsidrati bi preferenza għal xi clubs oħra li jistgħu jiġu bl-istess skop, pero` bir-rati jkunu kummerċjali.  Għalhekk il-gvern issalvagardja b'dan il-mod l-interessi kemm preżenti u naħseb ftit iktar minn preżenti tar-Royal Malta Yacht Club.  
  ONOR. CHARLES BUHAGIAR:  Fejn hemm il-yacht repair yard dik se tiġi sposstjata 'l barra jidhirli.  Huma għandhom xi travelling crane jidhirli l-yachtyard hemmhekk.  Dak se jiġi affettwat?  

  IL-PERIT ALEX TORPIANO:  F'din l-area li qed nitkellmu fuqha le.  Hawnhekk kulma għandhom bħalissa hija hard standing għad-dgħajjes.  "Hawnhekk" għandhom it-travelling cranes li jinżlu l-baħar.  Le dawk m'humiex effettwati.

  THE CHAIRMAN: Hemm aktar mistoqsijiet?   

  IL-PERIT ALEX TORPIANO:  Forsi ngħaddi biex nispjega fuq Tigne` Point.

  THE CHAIRMAN:  Mela le.

  IL-PERIT ALEX TORPIANO:   Tigne` Point is-sit huwa "din" il-parti sa "hawn".  "Hawnhekk" għandna l-Crown Plaza, "hawnhekk" hawn il-Hotel Fortina imbagħad il-kumplament huwa l-iżvilupp.  L-iżvlupp prinċipalment jikkonsisti l-ewwel ħaġa f'"din" l-area li hija relocation tal-faċilitajiet eżistenti, kemm dawk li huma residenti li se jiġu akkomodati hawnhekk u kemm l-Assoċjazzjoni Sportiva Tigne` u Sliema Wanderers.  Taħt dan il-football pitch se jkun hemm parking places u se jkun hemm extension tax-shopping facilities minn din l-area.  F'din l-area mbagħad tinħoloq pjazza prinċipali li madwarha hemm l-iżvilupp kollu.  L-ewwel ċirku ta' żvilupp huwa ta' seba' sulari u hemm mixture ta' residenzjali uffiċċji u area kummerċjali u ċ-ċirku ta' barra huwa erba' jew ħames sulari huwa prinċipalment residenzjali.   "Din" l​area hija kollha residenzjali u terġa' 'l isfel lejn il-baħar. Imbagħad li jibqa' l-ponta tal-forti Tigne` u l-area fejn bħalissa hemm l-appartamenti imma li se jkun sports facilities u ġnien pubbliku u ovvjament ir-recovery tal-Forti Tigne`.   Il-barracks u l-clock tower buildings eżistenti se jkunu kollha konċentrati f'din l-area rkuprati u msewwija, jiġifieri l-faċċati tagħhom, biex noħolqu zona fejn arkitettonikament se jkun hemm l-image tal-barracks ta' dak il-perijodu.  "Hawnhekk" hawn torri fl-aħħar li jiġi fit-tarf nett, hawn torri li aħna we are  envisaging it bħalissa bħala hotel.  Fil-brief kien hemm diversi hotels u dan huwa l-uniku hotel li żammejna bħala feasible bħalissa u qed inħalluha wkoll għall-aħħar parti tal-proġett, hekk sakemm iċ-ċirkostanzi ma jinbidlux.  Bħala infrastruttura hemm ovvjament importanti it-trunk road li tgħaddi minn taħt l-iżvilupp kollu, tidħol minn "hawnhekk" u toħroġ minn "hawnhekk" u mill-istess trunk road imbagħad hemm żewġ livelli l-istess tiffijdja underground il-carpark tar-residenti.   L-istess, "din" iz-zona kollha hija pedonali minn "hawnhekk" sa "hawnhekk".  

  ONOR. CHARLES BUHAGIAR:  It-trunk road li għadek kif semmejt inti se tintuża minn kulħadd? Qed ngħid dan għaliex safejn naf jien il-gvern għandu l-ħsieb li Bisazza Street u parti minn Tower Road jagħlaqhom jew iġibhom pedestrianised u allura t-traffiku kollu jkun ġej min-naħa tal-fortizza, biex jgħaddi għax-xatt, irid jgħaddi minn hemmhekk.  Jiġifieri naħseb li din it-trunk road torbot ftit mal-pjanijiet tal-gvern li jagħmel pedestrianised Bisazza Street u Tower Road.  

  IL-PERIT ALEX TORPIANO:  Mil-lat ta' konsorzju se nirrispondik, imbagħad forsi jirrispondik il-Ministru.

  ONOR. CHARLES BUHAGIAR: Għaliex ma kienx qed jagħti kas, għedt forsi jħares naqra.    

  IL-PERIT ALEX TORPIANO:   Trid nirrispondik fuq il-parti tal-konsorzju?

  ONOR CHARLES BUHAGIAR:  Kif trid.

  IL-PERIT ALEX TORPIANO:    Mil-lat ta' konsorzju aħna fil-brief oriġinali kien hemm il-ħsieb li trid tgħaddi triq minn "hawnhekk" u rridu naħsbu fiha.  Li għamilna huwa triq, kif anke kien indikat fil-brief, li tinħeba biex ma ttellifx l-iżvilupp. Il-volum tat-traffiku li jgħaddi minnha jiddependi x'jiġri f'postijiet oħra.  

  ONOR. CHARLES BUHAGIAR:  Pero` maħsub li jekk tingħalaq Bisazza Street ...?

  IL-PERIT ALEX TORPIANO:  Maħsub fis-sens li t-traffic impact assessment  saret fuq dak il-kriterju; waħda mill-options almenu.

  ONOR. CHARLES BUHAGIAR:   Li staqsejt Ministru kienet dik it-trunk road li se ssir hemmhekk, dik torbot ukoll mal-pedestrianisation li se ssir xi darba ta' Bisazza Street u Tower Road għaliex kemm-il darba tingħalaq Bisazza Street u Tower Road, it-traffiku kollu minn hemmhekk ikollu jgħaddi bilfors u allura dik anke torbot mal-pjanijiet li jista' jkollok rigward il-pedestrinisation fis-sens li l-pedestrinisation mhux għaqli li ssir qabel ma ssir it-trunk road inkella dawn ma jkollhomx minn fejn jgħaddu.  Hemm minn fejn jgħaddu, imma tkun ħafna aħjar jekk tkun dik lesta l-ewwel.  

  ONOR. FRANCIS ZAMMIT DIMECH:  Iva, aħna naqblu ma' dan il-konċett b'mod ġenerali, pero` naturalment il-gvern iżomm ukoll options oħra li jistgħu jkunu wkoll partial pedestrianisation minflok partial pedestrianisation ta' Triq Bisazza f'Tas-Sliema, pero` xorta waħda naturalment irid ikun hemm dan it-tip ta' aċċess aħjar li anke tfisser traffic aħjar fl-inħawi wkoll.  Jiġifieri mhux qed ngħidu li għaliex issir din, bilfors ikun hemm il-full pedestrinisation.   Kif nafu, dan huwa suġġett li dejjem iwassal għal suġġerimenti varji kemm mir-residenti fl-inħawi kif ukoll mill-komunita` kummerċjali u hemm min jissuġerixxi, per eżempju, li tista' tagħmel paving iktar wiesa' u tħalli limitatament xi forma ta' traffic flow, per eżempju, għat-trasport pubbliku jew anke għal xi traffiku ieħor mingħajr ma tagħlqu, anke mhux neċessarjament limitatament għat-trasport pubbliku.  Naħseb li l-korrettezza tgħid li l-gvern hawn mhux pre-determinat  li bilfors jagħmel il-pedestrianisation totali ta' Bisazza Street.

  ONOR CHARLES BUHAGIAR:  Iva, imma l-pedestrianisation ma kenitx parti mill-proġett ta' l-embellishment ta' Tas-Sliema area?

  ONOR. FRANCIS ZAMMIT DIMECH:  Il-pedestrinisation kienet parti mill-embellishment project kif ippjanat oriġinarjament, pero` dak il-proġett illum qegħdin jiżviluppawh anke fid-dawl ta' diversi rikjesti u talbiet li jkun hemm.  Jiġifieri m'aħniex marbuta mal-konċett totali kif kien ippreżentat totali.  Jien m'iniex qed neskludi lanqas imma qed ngħid li hemm options differenti li għadna qed inħarsu lejhom. Żgur li mhux se tkun fil-pjan ta' embellishment tas-sena 2000.  Ma jasalx sa hemmhekk f'kull każ.  

  ONOR. CHARLES BUHAGIAR: Jekk niftakar tajjeb ukoll f'dak il-pjan ta' embellishment l-area fejn hekk ix-Chalet illum se jsir xi carpark  hemmhekk. Wieħed mill-proġetti li huma maħsubin.  Naħseb wieħed irid jara li jekk se jsir dak it-tip ta' żvilupp f'dik l-area u jinqabad ix-xogħol fl-istess ħin ta' hawnhekk, jiġi koordinat tajjeb għaliex inkella joħloq inkonvenjent kbir għan-nies ta' Qui-si-Sana.  

  ONOR. FRANCIS ZAMMIT DIMECH:   Rigward l-idea li jsir il-proġett tax-Chalet li jien nara bħala l-iskop prinċipali tiegħu li jerġa' jkollna l-istruttura tax-Chalet kif diversi jiftakruha mil-lat storiku u li mbagħad taħt l-istruttura tax-Chalet jista' jkollok żvilupp kummerċjali u nkluż anke l-possibilta` ta' carparking illum naf li huwa suġġett l-ewwelnett jiġi diskuss mill-Awtorita` ta' l-Ippjanar bl-iskop ta' brief speċifika għal hekk liema brief tista' toħroġ ukoll permezz tad-dipartiment ta' l-artijiet sabiex dak l-iżvilupp isir anke mis-settur privat.  L-istess prinċipju wkoll japplika għan-naħa ta' Qui-si-Sana.  Naturalment meta jsir dan il-proċess kollu li inti trid tagħmel, jiġifieri l-ħruġ tal-brief, il-call għall-interessi, l-adjudication, il-kondizzjonijiet imbagħad imposti fuq min jagħmel dak it-tip ta' żvilupp, bla dubju jrid ikun hemm koordinazzjoni bejn dak il-proġett u dak li jkun qed jiġri f'dak l-istadju n-naħa ta' Tigne`.

  Dan il-prinċipju ta' koordinazzjoni japplika wkoll fuq żewġ żviluppi oħra, japplika fuq l-iżvilupp li trid tagħmel l-Air Malta fl-estensjoni u t-tkabbir tal-Holiday Inn u fl-estensjoni tal-lukanda Fortina fl-inħawi.  Jiġifieri meta qed nitkellmu fuq Tigne` inti għandek l-ewwel żewġ fażijiet tal-Proġett Manoel Island u Tigne`, għandek x'se jiġri fl-istess żmien fil-Hotel Fortina, għandek x'se jiġri wkoll fil-Holiday Inn jew almenu x'jista' jiġri u x'qed tirriserva d-dritt li tagħmel l-Air Malta fuq il-Holiday Inn u naturalment il-koordinazzjoni wkoll fuq il-proġett tax-Chalet u ta' Qui-si-Sana u l-pedestrianisation full or partial jew options oħra fuq Bisazza Street.  Jiġifieri l-koordinazzjoni tinvolvi ħafna elementi anke apparti dawk li qed jinstemgħu.

  ONOR. CHARLES BUHAGIAR:  Xi kemm se jkun il-capacity tal-carparks li hemm f'Tigne`?

  IL-PERIT ALEX TORPIANO:  Ivarjaw, pero` f'wieħed mid-dokumenti hemm ix-schedule.  Naħseb li viċin l-2000 post.

  ONOR. CHARLES BUHAGIAR:  Il-carparks m'humiex maħsubin għan-nies ta' hemmhekk biss, hux hekk?

  IL-PERIT ALEX TORPIANO: Hemm diversi kategoriji. Per eżempju, taħt "dawn" il-blocks kollha għandhom parking facilities għalihom.  Il-parti ċentrali hemm ovvjament parti li m'hijiex dedikata speċifikament għall-block, hija l-parti kummerċjali.  

  ONOR. CHARLES BUHAGIAR:  Le, imma hija l-parti li ddedikata mhux għall-block imma dedikata għall-proġett jew jista' jmur jipparkja min irid?

  IL-PERIT ALEX TORPIANO:  Jista' jmur jipparkja min irid.

  ONOR. CHARLES BUHAGIAR:  Fuq il-phasing tal-proġett ta' Manoel Island, tista' tgħidilna l-ewwel fażi fiex se tkun tikkonsisti?

  IL-PERIT ALEX TORPIANO:  L-ewwel fażi nett se tibda bil-land reclamation ta' "hawnhekk" biex inkunu nistgħu nikklerjaw "din", u bil-kostruzzjoni tal-breakwater.  Fl-istess ħin jinbeda wkoll id-dredging u jibda x-xogħol tal-bridge l-ġdid.   L-ewwel fażi ta' Manoel Island jinkludi dawn l-elementi ta' infrastruttura, imbagħad fl-istess żmien jibda din l-ewwel strippa ta' residenzi.  Jiġifieri l-idea hija li "dik" u "din" tkun lesta fl-ewwel fażi, inkluż il-bridge il-ġdida.  "Din" ma tkunx lesta għaliex se jkollna bridge temporanju biex nibqgħu nibnu "hawn" sakemm dik tkun lesta.

  ONOR. CHARLES BUHAGIAR:  Il-land reclamation allura se tibda fl-istess ħin meta se jibda t-twaqqigħ u xi eskavar fuq Tigne` għandi nifhem biex jintuża l-materjal.

  IL-PERIT ALEX TORPIANO:  L-iskop huwa li l-materjal li jiġi eskavat minn Tigne` jiġi wżat "hawnhekk" f'"din" u f'"dik" l-area tal-breakwater.

  THE CHAIRMAN:  Hemm mistoqsijiet oħrajn?   Ma jidhirx li hawn għalhekk nirringrazzja lill-Perit Torpiano u nitlob lill-Ministru għall-Ambjent biex jippreżenta l-dokumenti li kellu jippreżenta skond kif irreġistrat fil-minuti fil-laqgħa li kellna d-darba l-oħra.

  ONOR. FRANCIS ZAMMIT DIMECH:  Ma nafx jagħmilx sens li forsi billi qed nassumi li se jkun hawn ħafna minn dawn id-dokumenti u anke kull dokument uħud minnhom almenu huma voluminużi, se nagħtuhom xi numru bħas-soltu, speċi ta' elenku ta' dokumenti.

  THE CHAIRMAN: Iva, naħseb li aħjar kull dokument li jiġi ppreżentat nimmarkawh alfabetikament. Tista' forsi timxi ma' l-ordni indikata fil-minuti?  L-ewwel dokument huwa lista ta' min se jiġi offrut post alternattiv.  

  ONOR. FRANCIS ZAMMIT DIMECH:   Nippreżenta l-ewwel dokument li huwa lista ta' vacant possession fuq Manoel Island mbagħad l-istess dokument ikompli b'vacant possession fuq Tigne`.  Il-mod kif huwa mqassam id-dokument huwa li għandek kolonna biex nagħtu ordni kronoloġika, numerika b'ebda ordni partikolari, imbagħad l-isem ta' min qiegħed hemmhekk pero` jrid jitlaq minn hemmhekk, it-tielet kolonna tispjega jekk hemmx titolu jew le, f'xi każijiet mhuwiex applikabbli, ir-riferenza għall-iskeda numru 11 li hemm annessa mal-kuntratt, dik hija r-raba' kolonna, żidna wkoll il-ħames kolonna li huwa n-numru taz-zona fuq il-land drawing biex inkunu nistgħu nipparagunaw, il-kolonna li jmiss tagħti l-alternative site fejn se tmur l-attivita' in kwestjoni, u kolonna oħra b'rimarki fejn applikabbli.  Biex inkun qrajt l-ewwel linja u nagħti eżempju, għandek, per eżempju, il-każ tal-Medserv l-lease position hija li jiġġedded minn sena għal sena, pero` dan il-kuntratt kien terminat, ir-riferenza fl-iskeda hija f'schedule 11 item number one, fil-land drawing qed nitkellmu fuq sites B, C and D fil-land drawing number one.  Land drawing b'riferenzi għal 174 F/99, l-alternative site tal-Medserv huwa l-freeport terminal, imbagħad fir-rimarki -  ġeneralment ikunu anke rimarki dwar jekk il-ftehim sarx jew le jew x'inhi s-sitwazzjoni attwali - hemm li l-ftehim kien konkluż - f'dan il-każ partikolari mill-gvern preċedenti - u l-kumpannija għandha tmur għall-freeport terminal sa Ġunju 2001.  Dan id-dokument jibqa' sejjer b'dan il-mod, Joseph Baldacchino, in-natura ta' l-attivita', Forzi Armati ta' Malta, eċċ.    

  THE CHAIRMAN: Jien kont nissuġġerixxi li jitqassmu l-kopji mbagħad se mai   ikun hemm xi mistoqsijiet jew kjarifiki lanqas jintalbu llum ħalli nkomplu mexjin bix-xogħol u mbagħad jkunu jistgħu jsiru darb'oħra.

  ONOR. FRANCIS ZAMMIT DIMECH:  Għar-rigward tat-tieni talba li hija l-breakdown ta' l-ispiża ta' Lm6 miljun kif se tiġi distribwita fuq diversi xogħlijiet infrastrutturali u jagħti indikazzjoni ta' meta se jinbena x-xogħol, dan id-dokument partikolari jekk il-Kumitat jippermettili jkolli nippreżentah fil-laqgħa li jmiss għaliex il-verita` hi li dan id-dokument għandu bżonn input qawwi mid-direttur ġenerali tax-xogħlijiet u mis-segretarju permanenti li ħadmu fuqu pero` t-tnejn kemm huma jinsabu fuq xogħol tal-gvern barra minn Malta din il-ġimgħa.  Li nista' pero` għal-lum almenu nikkonferma hu li s-Lm6 miljun hija ċifra li kienet negozjata fiż-żmien il-gvern preċedenti bħala somma fissa kapitali li nirċievu bħala premium bil-modalita` li hemm indikata fil-kuntratt għax-xogħol infrastrutturali kollu li jrid isir.  Naturalment meta dik iċ-ċifra kienet negozjata kien hemm hemm ukoll - u għandi dan id-dokument - breakdown tal-costs kif saru.  Fin-negozjati bejn il-gvern preżenti u l-konsorzju dehrilna li m'għandniex to push the goal post vi jew va, u allura aħna bqajna li se nirċievu dak il-cash settlement bħala premium fis-somma kif negozjata mill-gvern preċedenti b'weighting fejn naqset ħarira għas-sempliċi raġuni li aħna konna qed nibdlu n-natura tat-titolu fuq il-proprjeta` li qed tiġi trasferita fit-totalita` tal-proġett minn ċens perpetwu prattikament fuq kollox għal ċens li huwa temporanju ta' 99 sena u allura sar weighting exercise mill-accountants biex jikkalkola din id-differenza fit-titolu, pero` l-bqija dejjem tlaqna minn dak il-punto di partenza u dak anima d-diskussjoni kollha li kellna bejnietna fl-aħħar 15-il xahar.  Jiġifieri fejn kien hemm dak li kien negozjat u dak li hu konkluż, naturalment komplejna fuq hekk, fejn hemm bżonn weighting b'mod xjentifiku, b'mod ta' accounting u b'mod ta' verifika jekk hemm bżonn, u naturalment nippreżentaw imbagħad id-dokument in kwestjoni. Allura r-raġuni li jien nixtieq, pero` xorta waħda d-dokument nippreżentah darba oħra, għaliex nassumi li l-Kumitat illum ma jridx jara biss il-breakdown kif inħadmet meta ċ-ċifra ta' Lm6 miljun kienet negozjata sentejn, tliet snin ilu, għax dak nista' nagħmel kopji issa, imma nassumi li llum il-Kumitat ikun irid jara wkoll il-kalkoli iktar riċenti ta' x'inhi l-ispiża li jrid jagħmel il-gvern.  Dan inkun nista' nagħtih f'laqgħa oħra, jekk almenu fhimt id-domanda tajjeb. Pero` ridt almenu nispjega dan il-punt; iċ-ċifra kif inħadmet.  Iċ-ċifra inħadmet naturalment fuq estimi kkalkolati dak iż-żmien, pero` ben intiż dak iż-żmien u ben intiż anke llum li l-gvern għandu dak il-premium, jekk il-gvern għal xi raġuni jew oħra jonfoq inqas mis-somma li tgħaddi lilu bħala premium xorta jirċievi l-premium fis-somma kif inhu, u bl-istess argument jekk il-gvern jonfoq iżjed.  Fil-fatt iktar 'il quddiem inkunu nistgħu nagħmlu paraguni wkoll.  Jiġifieri hemm items li kienu kalkolati ta' infiq, biex nagħti eżempju klassiku parti mil-link road tal-Gżira li kienet fejn kien se jkun hemm bridge li naturalment issa m'hijiex parti mill-proġett.  Jiġifieri hemmhekk għandek nefqa li hija inqas.  Hemm xi każijiet imbagħad fejn in-nefqa hija ikbar.  Per eżempju, tvarja l-kalkolu tal-lands fuq il-parti ta' esproprjazzjoni.  Pero` l-gvern, kemm dak preċedenti kif ukoll dan preżenti,  stabbilixxa li din hija ċifra ġusta għall-upgrading infrastrutturali li jrid isir daparti tal-gvern u refa'  r-riskju li jekk il-gvern  jonfoq inqas fit-totalita` d-differenza hija favur tiegħu,  u jekk il-gvern jonfoq iżjed fit-totalita` d-differenza hija wkoll piż fuq il-gvern.  Jiġifieri r-riskju huwa fuq il-gvern.  Aħna ħdimna estimi li juru li xorta naturalment bqajna viċin, pero` l-breakdown oriġinali llum ivarja ma' dak attwali u billi nassumi li l-Kumitat irid dik attwali f'kumitat il-ġimgħa d-dieħla nippreżenta dik ukoll.  

  ONOR.  CHARLES BUHAGIAR:  Inti qed tgħid li l-gvern ħa  r-riskju fuqu li jekk tqumlu inqas jieħu l-istess somma u jekk tqumlu iktar jieħu l-istess somma wkoll .....

  ONOR. FRANCIS ZAMMIT DIMECH:  Iż-żewġ gvernijiet ħadu dan ir-riskju.  Għandi anke l-ittri tal-gvern preċedenti.  

  ONOR. CHARLES BUHAGIAR:  Pero` naħseb li d-differenza, għallinqas kif nafha jien, bejn dak li huwa miftiehem illum u dak li kien hemm qabel kienet li filwaqt li l-gvern ta' qabel kien qed jinsisti li l-ħlas għall-iżvilupp infrastrutturali jsir mill-ewwel issa qed jiġi mitlub li jsir phased dan il-ħlas, isir fuq perijodu ta' snin.  Korrett  fuqha din?

  ONOR. FRANCIS ZAMMIT DIMECH:  Jien inkun nista' nippreżenta wkoll il-kuntratt kif drafted għaliex il-kuntratt li llum qed nipproponu għall-approvazzjoni tal-parlament huwa  draft 10  jew 11, dik iċ-ċifra wasalna fiha.  Jidhirli li fi żmien l-amministrazzjoni preċedenti d-draft finali kien draft 3.  Il-konċett ta' phasing l-impressjoni  minn dawn id-dokumenti kollha hi li kien anke fid-draft tal-gvern preċedenti, pero` dejjem il-gvern preċedenti u anke l-gvern attwali kien stabbilixxa l-pagamenti kollha li jridu jsiru bħala premiums, hawnhekk għandek ċifra totali ta' madwar Lm40 miljun, minn dawn għandek component  ta' Lm6 miljun u s-Lm6 miljun kien u għadu l-ewwel pagament, bħala block of payments għax dak il-pagament imbagħad jinqasam f'phasing huwa wkoll, pero` l-block  ta' Lm6 miljun huwa l-ewwel wieħed, pero` m'huwiex upfront hekk, cheque ta' Lm6 miljun f'salt u qatt ma kien negozjat b'dak il-mod.  Jien ma nagħtix tort lill-gvern preċedenti għaliex ma naħsibx li xi ħadd jista' jitlob developer li jagħmel cheque ta' Lm6 miljun "hekk" għadu lanqas radd is-salib u ħareġ Lm6 miljun.  Pero` l-phasing diskuss mal-gvern preċedenti u anke l-istess mal-gvern preżenti huwa intiż li jirrifletti anke l-phasing tax-xogħlijiet għaliex filwaqt li huwa veru li s-Lm6 miljun ma jidħlux f'salt imma huma mqassmin fuq perijodu u jien nista' allura l-ġimgħa d-dieħla nipparaguna anke l-phasing tal-pagamenti jekk trid, naturalment jirrifletti, bejn wieħed u ieħor, il-phasing ta' l-infrastruttura.  Pero` ż-żewġ gvernijiet - naħseb li fuq din qablu wkoll - ma ntrabtux b'dak il-phasing u naħseb li dan huwa korrett ukoll.  Jien l-ikbar eżempju li nista' nagħti huwa l-Gżira link road li hija l-ikbar spiża u li f'kull każ ħadd ma ried li bilfors ikunu koperti l-ispejjeż  tagħha għaliex dik il-link road hija meħtieġa mhux biss għall-proġett imma hija meħtieġa wkoll anke jekk ma jsirx il-proġett.  Issa inti tista' tgħid:  Isma' jekk din l-iktar li għadek bżonnha għall-parti fejn tolqot il-proġett u mhux il-parti tal-Gżira u Tas-Sliema mingħajr il-proġett huwa meta jibda x-xogħol ta'  Manoel Island u jekk għall-argument il-parti ta' Manoel Island tibda sitt snin oħra allura inti tista' mela t-triq jekk għandek bżonn sentejn biex tagħmilha tibdiha erba' snin oħra, il-gvern korrettement irriżerva d-dritt li jagħmilha s-sena d-dieħla jew almenu jibdiha s-sena  d-dieħla, u dan jagħmel sens għal ħafna raġunijiet.  L-ewwelnett iktar ma tagħmilha malajr il-probabbilta` hija li l-ispiża minflok tikbirlek tikkonteniha fl-estimi li jeżistu llum.  It-tieni tista' tiffaċilita wkoll b'mod iktar sikur li jekk inti mbagħad għandek żieda ta' impatt ta' xogħlijiet anke għal meta jkunu se jibdew ix-xogħlijiet mhux biss għal meta jitlestew it-triq tkun lesta diġa`.  Il-gvern, ngħid fis-sens nerġa' plural biex mhux kull darba nuża l-istess frażi, mhuwiex marbut li jimxi bil-phasing ta' kif jidħlu l-pagamenti imma jekk irid jista' jagħmel hekk u ma jkunx out of pocket, ma  jkollux teoretikament cash flow problems imma kif spjega l-Ministru tal-Finanzi fl-aħħar laqgħa, bil-proċedura li qed nużaw li hawnhekk  nużaw l-advanced  warrant u b'sistema tat-Teżor, fil-fatt din il-problema ma teżistix.  Jiġifieri ma hawnx xi problema li l-gvern qed jonfoq ħafna qabel ma jdaħħal sakemm il-gvern ma jarax li  verament jaqbillu hekk għaliex jagħmel xogħol li forsi l-flus tiegħu ma daħlux pero` l-fatt li għamlu qabel iffranka l-ħin u l-flus u xogħlijiet oħrajn konsegwenzjali.  

  ONOR. CHARLES BUHAGIAR: Ministru meta tkellimt fuq il-link road l-ewwel semmejt li kien hemm xi bridge li mhux se jsir issa?

  ONOR. FRANCIS  ZAMMIT DIMECH:  Iva.  Il-link road nerġa' ngħid m'hijiex parti mill-proġett imma għandek bdil fid-disinn.

  ONOR. CHARLES BUHAGIAR:  Għal-liema bridge kont qed tirriferi?

  ONOR, FRANCIS ZAMMIT DIMECH:  Għall-parti ta' ħdejn it-tankijiet tal-gass.

  ONOR. CHARLES BUHAGIAR:  Jiġifieri dik il-fly-over  li kellha ssir m'hijiex   parti mil-link road kif qiegħda imdaħħla f'dan il-proġett.  Il-financing  tagħha qed isir mill-gvern biss?

  ONOR. FRANCIS ZAMMIT DIMECH:  Le, m'iniex qed ngħid li l-financing isir mill-gvern biss; qed ngħid li l-estimi kif saru qabel kienu jikkalkolaw parametri mod u llum il-parametri huma differenti imma s-somma kapitali baqgħet l-istess.  Jiġifieri se mai għandek spiża inqas għall-gvern imma mbagħad għandek affarijiet oħrajn li kienu kkalkolati on the low side  u fil-fatt il-cost tagħhom huwa ogħla.  Dan li kont  qed nispjega, m'għedtx ..... Aħna ma rrivedejnix is-somma kapitali, jiġifieri dak li kien kalkolat oriġinarjament għal skopijiet ta' kumpens ta' infrastruttura baqa' l-istess kalkolu finanzjarju għax inti meta tagħmel diskussjoni ma' consortium għal proġett inti taqbad parametri ta' diskussjoni, aħna kellna l-parametri tagħna naturalment bejn l-1991 meta bdejna naħsbu fuq il-proġett sa l-1996 u d-diskussjonijiet ikunu mexjin b'mod linejari f'direzzjoni, hemm l-effett naturalment tad-diskussjonijiet li saru bejn l-aħħar ta' l-1996 u l-aħħar ta' l-1998, u d-diskussjoni bejn l-aħħar ta' l-1998 u llum baqgħu mexjin fi triq waħda.  Għax inkella mmur lura għand il-consortium li ngħidlu li dawk is-Lm6 miljun li qalulu qabel issa aħna rridu Lm8 miljun, jew aħna b'Lm5 miljuni kuntenti.  Ħadd ma mexa hekk;  imxejna b'mod  loġiku ta' konsegwenza, waħda wara l-oħra.  

  ONOR. CHARLES BUHAGIAR:  Iva, imma nerġa' nistaqsi  d-domanda, jekk ma jimportax.  Il-fly-over li hija parti mill-junction ta' ħdejn it-tankijiet tal-gas m'hijiex parti mil-link road, m'hijiex inkluża f'din l-ispiża.

  ONOR. FRANCIS ZAMMIT DIMECH:  Meta nagħti l-breakdown attwali naturalment mhux se jkun inkluż, pero` fil-kalkoli oriġinali li kienu saru kien hemm provvediment għalihom.

  THE CHAIRMAN:  Jien kont nissuġġerixxi biex ma nidħlux wisq fid-dettall f'dan l-istadju għaliex id-dokument għad irid jiġi preżentat.

  ONOR. CHARLES BUHAGIAR:  Nistgħu nistaqsu fuq id-dokument tal-vacant possession li tpoġġa diġa`?  

  THE CHAIRMAN:  Jekk jista' jkun ejjew inħallu kollox għal nhar it-Tnejn.  Ngħaddu għad-dokument li jmiss li huwa l-paragun tal-pożizzjonijiet mill-1991.

  ONOR. FRANCIS ZAMMIT DIMECH:  Hawnhekk se nippreżenta dokument li fl-opinjoni tiegħi hu interessanti.  Se jkun hawn dawn l-estratti kollha f'dokument wieħed.  L-ewwelnett se jkollna estratt mid-dokumenti tekniċi li kienu akkumpanjaw il-letter of intent ta' l-1993; l-ewwel parti tad-dokument li se nqiegħed hawnhekk jagħti din l-ispjegazzjoni.  Li huwa interessanti diġa` anke hawnhekk f'dan id-dokument  hu li fil-fatt kien enfasizzat meta ħarġet il-letter of intent  oriġinali li kellu jkun hemm miżura ta' flessibbilta`.  Biex nispjega, per eżempju, hawn miktub f'paragrafu 3 ta' l-introduzzjoni ta' Attachment B: Technical  Requirements: 

"It is expected as stated in clause 2 of the letter of intent that the process of amendment and improvement to the outline scheme plans will be interactive.  It is therefore likely that at key stages in the development of the outline scheme  plans, similar documents to this will be issued coordinating government's former response to each main amendment.". 

Mela korrettement mill-mument li ħarġet  letter of intent favur il-consortium preżenti fl-1993 kien hemm indikat li se jkun hemm emendi li jsiru fid-dawl tad-development brief oriġinali u dan kien sar għal diversi skopijiet; kien sar biex wieħed jirrifletti fost affarijiet oħra ħtiġijiet li jistgħu jvarjaw matul iż-żmien tat-tip ta' żvilupp rikjest.  Naħseb li l-iktar eżempju li hawnhekk jispikka huwa li meta kien ħareġ id-development brief oriġinali fl-1991 kien hemm indikat li apparti li jkun hemm żvilupp ta' hotel  f'Tigne`, ikun hemm ukoll tliet hotels  oħra fis-sit ta' Manoel Island.  Minn meta dak id-dokument kien ħareġ san-negozjati sussegwenti -  u dan dejjem  endorsed bl-iktar mod assolut anke bejn l-1996 u l-1998 - ma nħassx li hawn bżonn fil-pajjiż li jkollok dik iż-żieda, dak il-volum, ta' lukandi jew ta' hotel beds imma hemm skop iktar għal attivita` oħra, leisure activities jew akkomodazzjoni residenzjali u allura l-mix  f'dan  is-sens tbiddel.  Hemm fejn żdiedet f'ċerti oqsma u hemm fejn naqqset.  Jiġifieri jekk jien nieħu d-development brief kif maħruġ fl-1991 bil-letter of intent 1993 sal-pożizzjoni fl-1996 kif konfermata bejn l-1996 u l-1998 u kif inhi llum u nieħu l-linja x'jista' jagħmel id-developer fl-ammont ta' sodod li jikkrea permezz  ta' bini ta' lukandi ġodda, insib li d-developer illum jista' jagħmel ferm inqas minn dak it-tip ta' żvilupp.  Naturalment hemm tipi ta' żvilupp bħal dak residenzjali pero` mhux fl-istess ratio proporzjonali bil-maqlub fejn jista' jagħmel iżjed.  Dan huwa importanti li f'development brief imxejna b'dan il-mod u anke l-gvern preċedenti mexa b'dan il-mod, għaliex inti ma tistax imbagħad ma tkunx konxju tas-submissions kollha li jsiru, tal-public consultation, ta' konsiderazzjonijiet iktar dettaljati li jsiru mill-Awtorita` ta' l-Ippjanar u anke naturalment ta' eżiġenzi u ħtiġijiet nazzjonali li jistgħu jvarjaw minn żmien għal żmien.  Il-każ ta' l-akkomodazzjoni fil-lukandi huwa eżempju preċiż f'dan ir-rigward.  Mela l-attachment B hija estratt minn dak id-dokument tekniku mogħti mal-letter of intent u dan id-dokument ikompli f'Part 2: Recommendations/Suggestions for amendment to overall scheme plans.   Dawn huma rakkmandazzjonijiet li l-Awtorita` ta' l-Ippjanar mad-dokument tekniku kienet qed tagħmel sa mill-1993 lill-consortium dwar x'tippretendi mingħandhom fl-iżvilupp u naturalment anke l-Awtorita` ta' l-Ippjanar stess kienet qed titlob f'ċertu sens tibdil pożittiv għall-brief kif ridatt oriġinarjament.  Jien għandi n-notament fil-ġenb bil-kitba min-naħa tal-consortium MIDI dwar dawn id-diversi talbiet x'sar minnhom, x'ma sarx jew fejn inbidlu ċ-ċirkostanzi jew ġew superseded  b'events oħra u deherli li dan il-Kumitat mela biex ikollu paragun totali għandu jkollu dan kollu.  Se nagħlqu dan id-dokument b'estratt mid-directorate planning assessment report (DPAR) ta' l-1999, jiġifieri l-parir kif il-periti jgħallmuni li l-case officers, f'dan il-każ ma naħsibx li kien wieħed waħdu, tad-direttorat ta' l-Awtorita` ta' l-Ippjanar ikun ta lill-Awtorita`  ta'  l-Ippjanar biex imbagħad hi tiddeċiedi favur jew kontra dan l-iżvilupp;  kif nafu ddeċidiet favur.  Qed nagħti dan l-estratt, mill-parir tad-direttorat ta' l-Awtorita` ta' l-Ippjanar għaliex parti mill-eżerċizzju li jagħmlu l-case officers fid-DPAR tagħhom kien preċiżament li jaraw il-proposta kif qed issir issa u kif approvata issa mill-Awtorita` ta' l-Ippjanar vis-a-vis d-development brief.  Mela fl-aħħar parti tad-dokument żgur hawn, apparti dokumenti oħra li se nippreżenta, tweġiba għall-mistoqsija kif saret.  L-ewwel hawn spjega bil-miktub, minn paragrafu 105 'l quddiem, imbagħad hawn ukoll tabella komparattiva preċiżament dwar dak li kont qed ngħid.  Għandek l-ispace terms, per eżempju residenzi, fid-development brief kien  indikat 400 unit u fil-proposed  - illum huwa wkoll approved imma dan huwa estratt mir-rapport li l-Awtorita` approvat u għalhekk għamiltu proposed - hemm li r-residenzi minn 400 unit oriġinarjament  proposti huma 502, office space bil-maqlub wieħed milli naqas sew għax minn 10,000 metri kwadri għal 1,100, retail  minn 8,000 għal 14,700, eċċ., eċċ.  Ma naħsibx li hemm bżonn li naqrahom kollha għaliex huma elenkati pjuttost b'mod ċar fid-dokument.  Kont qed naqra mill-parti ta'  Manoel Island u hemm l-istess eżerċizzju fuq Tigne` Point.  

  THE CHAIRMAN:  Nistgħu niċċirkolaw dan id-dokument.   

  ONOR. FRANCIS ZAMMIT DIMECH:  Se nippreżenta dokument ieħor, dejjem b'riferenza għall-istess mistoqsija, li jerġa' jagħti elenku u allura f'ċertu sens jirripeti wkoll naturalment partijiet mid-dokument ta' l-Awtorita` ta'  l-Ippjanar, pero` maħdum mill-works division, bejn id-development brief  1991 u l-proposti attwali.  Jiġifieri again din hija summary, forsi għandha l-vantaġġ li hija  iktar fil-qosor u nippreżenta dan id-dokument ukoll.  

  Dokument ieħor li kont tlabt diġa` pero` tlabt li jiġi aġġornat sal-bieraħ, kummentarju li huwa verifikat mill-gvern ukoll u nikkonferma mhux biss il-veraċita` tiegħu imma anke l-oġġettivita` tiegħu, il-consortium MIDI  li huwa commentary fuq id-draft lease issa, mela issa qed nieħu l-kuntratt attwali.  Hawnhekk hawn tliet kolonni, hawn il-pożizzjoni qabel Ottubru 1996, jiġifieri issa m'iniex qed immur għall-1991, kif il-gvern kif kompost illum, kif kien sa Ottubru 1996 kien wasal, anke jekk taqra draft contracts ta' dak iż-żmien li jara l-proġett u kif dan rifless naturalment fil-kuntratt kif kien abbozzat sa dakinhar.  Imbagħad hawn it-tieni kolonna li huma changes made up to September 1998, jiġifieri naturalment hawn biex ngħid hekk l-input  tal-gvern preċedenti, u t-tielet kolonna l-position to day, b'riferenza dejjem għas-subheadings differenti: Il-proġett, il-kompożizzjoni tal-consortium, il-konsiderazzjoni u t-titolu li l-gvern naturalment ikun qed jagħmel dan il-proġett min-naħa tiegħu għalih, demonstrating availability of finance biex nassiguraw li l-proġett isir u jsir b'mod ordnat u fil-ħin, is-salvagwardji li kienu saru rigward li jsiru restoration works u li jsiru kif mitluba mill-gvern, biex nispjegaw ukoll il-public areas u kif dawn ikunu protetti biex il-proġett jassigura wkoll li jkun feasible, ensuring saleability, il-kwestjonijiet rigward vacant possession, kundizzjonijiet rigward il-banek u materja oħra  worth noting, quoting  ukoll chapter and verse fid-drafts tal-kuntratti, dejjem l-aħħar wieħed tal-gvern preċedenti, dak li għandna llum u l-aħħar wieħed li kien hemm qabel l-elezzjoni ġenerali ta' Ottubru 1996.  

  THE CHAIRMAN:  Mela issa ġew ippreżentati d-dokumenti kollha li kellu l-Ministru.  Jien kont nissuġġerixxi li l-Membri jaraw dawn id-dokumenti u fil-laqgħa li jmiss ta' nhar it-Tnejn jekk ikun hemm xi mistoqsijiet fuqhom  nibdew il-laqgħa mill-ewwel bil-mistoqsijiet fuq dawn id-dokumenti.  

  Mela issa nissuġġerixxi li nkomplu fejn ħallejna d-darba l-oħra, neżaminaw il-kuntratt, id-darba l-oħra approvajna artiklu 1 tal-kuntratt.  Ngħaddu issa għal artiklu 2 - Residential Units - Conversion of Emphyteutical Title.  Spjegazzjoni fil-qosor min-naħa tal-Ministru u mistoqsijiet, jekk hemm, min-naħa tal-Membri.  Sadanittant nistgħu, jekk il-Kumitat iħoss li għandu bżonn ikollu preżenti hawnhekk ....

  ONOR. FRANCIS ZAMMIT DIMECH:  Mr Chairman, ippermettili ftit.  Fl-aħħar laqgħa kien hemm ukoll rikjesta għat-target dates. Hawnhekk hawn il-bar chart preżentazzjoni ta' l-iskeda li turi l-fażijiet diversi tal-proġett, b'indikazzjoni wkoll naturalment ta' l-impenn tal-gvern rigward is-servizzi li huma highlighted bl-isfar, il-parti tal-gvern.  Naturalment jekk wieħed jaqra l-kuntratt, irrid nagħmel din ir-riżerva żgħira, hawnhekk huma b'dati preċiżi u interessanti li wieħed jinnota li t-tmiem tal-proġett kollu kif hawnhekk ippjanat u kif diskuss mal-gvern, għalkemm il-kuntratt jagħti leeway ikbar, hu li jkun proġett ta' 10 snin.  Infatti hawnhekk jispiċċa sa l-aħħar ta' l-2009, parti żgħira biss tmur sa l-ewwel tliet xhur ta' l-2010.  Naturalment f'dan id-dokument, kif meta wieħed jeżaminah żgur li se jinduna, hemm ukoll b'kalkoli realistiċi ħafna, il-planning phases ukoll għad-detail development permits.  Jekk dawk il-bars partikolari għal xi raġuni jew oħra jitwalu għaliex l-Awtorita` ta' l-Ippjanar ikollha bżonn iktar żmien naturalment il-bars sussegwenti jvarjaw b'dik il-varjazzjoni tal-planning process u l-kuntratt huwa miktub li jippermetti hekk għaliex inti ma tistax, filwaqt li se nibqgħu nagħmlu l-liasion kollu meħtieġ bejn il-consortium u l-Awtorita` ta' l-Ippjanar ma tistax tippreġudika l-proċess ta' l-ippjanar.   Pero` mbagħad it-termini finali li hemm previsti fil-kuntratt huma għar-riskju tal-consortium anke jekk l-awtorita` ittawwal hi.  Pero` dan huwa l-phasing kif proġettat mill-consortium MIDI  u kif diskuss mal-gvern.

  THE CHAIRMAN:  Mela dan id-dokument huwa rreġistrat ukoll bħala ppreżentat mill-Ministru.  Inkomplu issa b'artiklu 2 tal-kuntratt.  Il-Ministru.   

 ONOR. FRANCIS ZAMMIT DIMECH:  Nista' nispjega fil-qosor artiklu 2.  Dan huwa l-artiklu li jippermetti li min ikollu unit għal skop residenzjali jista' jitlob li jikkonverti t-titolu tiegħu f'wieħed minn ċens ta' 99 sena f'ċens  perpetwu. Hawn il-kundizzjonijiet rilevanti, din hija l-policy li jekk inti għandek unit għal skop residenzjali m'hemm xejn ħażin li dak il-unit jinbidel f'wieħed perpetwu, il-pariri kollha li kellna aħna u li naturalment kellu anke l-gvern ta'  qabel hu li saleability f'Malta ta' units residenzjali li ma jkunux  fuq ċens perpetwu huwa limitat ħafna, u allura aċċettajna li units residenzjali tkun tista' ssir din il-konverżjoni fit-titolu.   

  Naturalment forsi tqum it-tentazzjoni ta' allura l-kuntratt għaliex jekk kulħadd jikkonverti t-titolu tiegħu jiġi identiku għad-draft li kien laħaq il-gvern preċedenti?  It-tweġiba faċli hi "le", u dan għal diversi raġunijiet.  L-ewwelnett għaliex qabel it-titolu ta' ċens perpetwu kien wieħed fuq il-consortium direttament u mhux fuq min jixtri mingħand il-consortium għal skop residenzjali għalih, u t-tieni raġuni hija għaliex anke jekk tieħu x-scenario  li dawn inbiegħu kollha u kull min xtara applika għal konverżjoni tat-titolu minn 99 sena għal perpetwu, jibqa' l-fatt li l-elementi kollha tal-kuntratt li m'humiex residenzjali, jiġifieri dawk li huma kummerċjali, kummerċjali tista' tkun il-marina, il-lukanda ta' Tigne` - hemmhekk ħallejna lukanda, f'ta' Manoel Island ħassejna li m'hemmx bżonn -  il-ħwienet, retail shops oħra, leisure areas, leisure activities dawk naturalment m'hemmx id-dritt ta' konverżjoni fuqhom.   Forsi din l-ikbar differenza u għalhekk qed nieħu fit-tul nispjega dan l-artiklu bejn id-draft  preċedenti u d-draft attwali.  M'għandek qatt sitwazzjoni ta' titolu ta' ċens perpetwu la fuq il-consortium u lanqas fuq it-totalita` anke ta' min jixtri jew jikri mingħand il-consortium anke jekk kull min jieħu unit residenzjali jikkonverti t-titolu tiegħu għaliex anke kieku kellna din inpinġuha bil-famużi  venn diagrams inti t-total tar-residenzi ma jidħolx fiċ-ċirku akbar li fih il-ħwienet, li fih il-marina, li fih il-lukanda, li fih leisure activities eċċ., eċċ.  Hawn ukoll il-mod  kif il-konverżjoni tat-titolu ssir; issir abbażi ta' kera ta' sena ċens  li tingħadd speċi ta' laudemium,  anke jekk ma jissejjaħx hekk, lill-gvern, għandek li l-gvern imbagħad irid jagħmel l-att pubbliku meta jkun avvżat b'ittra uffiċjali f'dan is-sens, għamilna l-limitu li ma jistax bniedem li jixtri minn dawn il-units jikkonverti iktar minn tlieta f'salt - l-iskop kien li anke fil-livell ta' min jixtri minn dawn il-units ma ridniex li l-ispekulazzjoni jagħmilha min xtrahom - u hawn il-limitazzjonijiet fuq il-partijiet storiċi.  Jiġifieri apparti li qed ngħidu f'kull każ dawn iridu jkunu residenzjali, residenzjali fid-definizzjoni tal-kuntratt u residenzjali wkoll fis-sens li għandhom permess fid-development mill-Awtorita`  ta' l-Ippjanar li huma  residenzjali - kif nafu l-Awtorita`  ta' l-Ippjanar ma tippermettix li uffiċċju tagħmlu residenza għaliex dak huwa change of use, apparti l-aspetti kuntrattwali -  għandek imbagħad elenku indikat fi skeda numru 1 ta' siti ta' valur storiku li huma eżentati milli ssir conversion  fuqhom.  Ir-raġuni li dawn semmejnihom speċifikament hi li jekk għall-argument se nagħti l-ewwel eżempju Forti Manoel, fuq Manoel Island, ma tista' qatt iddawwar it-titolu minn wieħed ta' 99 sena f'wieħed perpetwu anke jekk b'xi mod id-developer  - dan hu l-argument għalhekk huwa speċifikat - minflok li jagħmel retail development  fil-Fort Manoel imur xi darba għand l-Awtorita` ta' l-Ippjanar u jgħidilha li f'Fort Manoel jixtieq joħloq tliet units residenzjali.  Allavolja dawn ikunu residenzjali - li  mhux il-ħsieb li jkun hemm għaliex imbagħad għandek kontrolli oħra kontrattwali - imma l-fatt li saru residenzjali f'dawk li huma imsemmijin hawnhekk għaliex storiċi hemmhekk xorta ma tistax tikkonverti f'titolu perpetwu.  Dawn huma l-Forti Manoel, il-Lazzarett, Customs House  fuq Manoel Island, il-Cattle  Quarantine  Sheds  fuq Manoel island, il-kappella fuq Maneol Island, Forti Tigne` f'Tigne' Point u l-kappella li hemm  f'Tigne` Point.  Fid-definizzjoni l-units residenzjali filwaqt li huwa definit ċar ħafna b'riferenza għal dak li tispjega wkoll l-Awtorit`' ta' l-Ippjanar jinkludi wkoll massimu ta' żewġ garage spaces ma' kull flat jew ma' kull unit residenzjali ieħor.  

  THE CHAIRMAN:  Grazzi.  Mistoqsijiet?  L-Onor. Leo Brincat.

  ONOR. LEO BRINCAT:  F'item 2.1  nifhem tajjeb jekk ngħid li qed jiġu esklużi fuq il-konverżjoni tat-titolu kumpanniji assoċjati li fihom ix-shareholders ikollhom minority holdings?  It-tieni nett, fuq 2.11 inkun qed nippreżumi tajjeb jekk ngħid li upon redemtion il-liġijiet normali ma japplikawx, jiġifieri l-5% capitalisation?
  ONOR. FRANCIS ZAMMIT DIMECH:  Rigward min jista' jkollu units residenzjali m'hemmx limitazzjoni għaliex  kif nafu llum,  speċjalment meta inti għandek żvilupp li jkollok min jixtri bħala individwu u jkollok min jixtri bħala kumpannija u jkollok min jixtri bħala grupp ta' nies int ma tistax tagħmel limitazzjoni dwar min jixtri għal skop residenzjali.  Konxji mid-diffikulta` li naħseb għandu f'moħħu l-Onor. Brincat li inti tista' għall-argument tagħmel subsidiary tal-MIDI - jew b'xi mod kumpannija li għandha rabtiet mal-MIDI, għax jekk tkun subsidiary direttament naħseb li taqa' taħt projbizzjonijiet oħra - u tagħmel il-konverżjoni tat-titolu kollu hi, daħħalna minħabba dik id-diffikulta`  anke jekk hija waħda ipotetika, il-limitazzjoni li l-ebda holder ma jista' jikkonverti iktar minn tliet units at any one time.   Aħna stajna, biex niftehmu, kellna triq iktar faċli u stajna ngħidu: isma' l-parti residenzjali tibqa' b'ċens perpetwu, pero` ma ridniex f'idejn il-consortium - mhux għaliex għandna xi ħaġa kontra l-consortium għaliex nixtiequlu kull suċċess - bħala prinċipju, la qed ngħidu bħal skop residenzjali jkun mill-ewwel up-front bit-titolu perpetwu imma li min ħadu jagħmel il-konversjoni hu.   Allura għamilna l-limitazzjoni ta' tliet units biex nevitaw id-diffikulta` li naħseb li għandu f'moħħu l-Onor. Kollega.

  Rigward aspett ta' tassazzjoni, naturalment il-kuntratt ma jibdel xejn mil-liġijiet tal-pajjiż li huma applikabbli minn żmien għal żmien skond kif ikunu.   

  THE CHAIRMAN:   L-Onor. Buhagiar.

   ONOR. CHARLES BUHAGIAR:  Fuq din il-klawsola int għamilt riferenza Ministru għal dak li kien qed jiġi diskuss ma' l-amministrazzjoni ta' qabel.   Fl-ebda ħin ma kien hemm xi ħsieb li l-fdalijiet jew inkella bini storiku li hemm hemmhekk jingħata xi ċens perpetwu lil xi ħadd, lanqas taħt l-amministrazzjoni ta' qabel.

   ONOR. FRANCIS ZAMMIT DIMECH:   Naqblu.   Il-parti storika fil-fatt kienet iva, eskluża milli tkun perpetwa, pero` l-parti kummerċjali ma kenitx ħalli nkunu eżatti.

   ONOR. CHARLES BUHAGIAR:   Fuq il-parti l-oħra, apparti l-parti kummerċjali għandek ukoll it-toroq li huma pubbliċi.   Safejn naf jien dawn skond dan il-kuntratt, it-toroq li se jsiru kemm fuq Tigne` kif ukoll fuq Manoel Island se  jirrivertjaw lura għand il-gvern imbagħad.

   ONOR. FRANCIS ZAMMIT DIMECH:  Il-kuntratt hekk jipprovdi; li t-toroq jirrivertjaw għand il-gvern.

   ONOR. CHARLES BUHAGIAR:  Jiġifieri l-manutenzjoni ta' dawn it-toroq, ġaladarba se jirrivertjaw lura għand il-gvern, se taqa' f'idejn il-gvern ukoll, hux hekk?

   ONOR. FRANCIS ZAMMIT DIMECH:  Hekk kien diskuss u deċiż miż-żewġ gvernijiet.

   ONOR. CHARLES BUHAGIAR:  Jiġifieri l-manutenzjoni se taqa' fl-idejn il-gvern terġa'?

   ONOR. FRANCIS ZAMMIT DIMECH: Hekk kien innegozjat u approvat miż-żewġ gvernijiet.

   ONOR. CHARLES BUHAGIAR:  Issa fuq il-kwestjoni li semma l-kollega tiegħi dwar kif it-titolu ta' plot jista' jinfeda, dan meta jrid bniedem li jkun xtara residential unit jista' jifdi ċ-ċens billi jħallas 20 times iċ-ċens?

   ONOR. FRANCIS ZAMMIT DIMECH:  Dik hija fażi sussegwenti imbagħad.  Li hawn hawnhekk huwa d-dritt li tikkonverti t-titolu minn 99 sena għal wieħed perpetwu.  Ladarba għandek il-perpetwu mbagħad ikollok id-dritt, skond il-liġi mhux skond il-kuntratt, li bil-5% capitalisation ....   

   ONOR. CHARLES BUHAGIAR:  Jiġifieri meta nħadem il-groundrent fuq il-units - u għal dan ġej issa jien - dan meta inti se tibda tħallas 20 times the groundrent basically biex effettivament issir tiegħek u ma jibqgħalekx ċens.   Ittieħdet in konsiderazzjoni xi tfisser din?   Għaliex jekk inti tara l-groundrent fuq dawn il-units tara li bħala groundrent per se hija għolja, imma jekk tagħmilha times 20 allura qisek qed tixtri plot ta' art, allura hija baxxa ħafna.  Għaliex jekk il-groundrent, per eżempju, hija Lm300, jekk tagħmilha times 20 tiġi Lm6,000.   Ma jidhirlix li f'Malta x'imkien se tixtri xi plot b'Lm6,000 aħseb u ara fuq Manoel Island!

   ONOR. FRANCIS ZAMMIT DIMECH:  Imma inti qed tgħid fil-konfront ta' min ikollu flat minn dawn?

   ONOR. CHARLES BUHAGIAR:  Min ikollu residential unit, jista' jkun flat  u jista' ma jkunx flat.
   ONOR. FRANCIS ZAMMIT DIMECH:   Il-units ta' Manoel Island fil-fatt m'humiex flats, huma units residenzjali.   Imma fil-konfront, mhux tal-consortium qed nitkellmu, imma ta' l-individwu.  Fil-konfront ta' l-individwu ma kienx  jagħmel sens li inti tipprova lil dak l-individwu timponi fuqu xi piż anke jekk jiġi biex jifdi ċ-ċens, għaliex l-ewwel parti hija l-konversjoni mid-99 għal perpetwu, biex it-termini jkunu preċiż, u fil-parti tal-fidi hija se mai, jekk taqleb il-perpetwu f'proprjeta` assoluta.   Ma kienx jagħmel sens li hawn timponi fuq min jixtri b'xi piż fuq dan l-individwu qisu dan ma xtara mingħand il-gvern dirett.  Għaliex ir-realta` kummerċjali, f'Malta u madwar id-dinja x'inhi?   Li inti kważi for all intents and purposes xtrajt mingħand il-consortium.  L-individwi kulħadd hekk jagħmel.   Jekk inti għandek biċċa art kbira u tagħtiha lil xi ħadd biex jibniha flats u dawk il-flats jista' joqgħod jagħtihom b'ċens lil ħaddieħor u għandu dritt ta' 99 sena u bis-dritt tal-konversjoni, id-deal, il-parti finanzjarja jekk flat jiswiex Lm60,000, Lm80,000 jew Lm100,000 sar mal-consortium.   Dak li jifdal imbagħad biex inti tagħti l-flus lill-gvern biex inti tifdi u ssir proprjetarju huwa dak li tipprovdi l-liġi fuq il-parti taċ-ċens li kif nafuha tradizzjonalment huwa kemm tħallas bħala rikonoxximent ta' min għadu d-dominus directus ta' l-art in kwestjoni.  Inti ma tistax lil min se jixtri tgħidlu: lill-consortium tista' tagħtiha ma nafx kemm-il elf lira u lill-gvern għaliex għadu s-sid, fis-sens legali strett tal-kelma, trid tagħtih l-istess ammont ta' flus.   Min jaħdem hekk?  Ħadd ma jaħdem hekk.  

   ONOR. CHARLES BUHAGIAR:  Forsi ma ftehmnix.   Li qed ngħid huwa dan:  Meta inti se tifdi, jiġifieri ħa tifdi issa u mhux se taqleb għal perpetwu, jekk inti se tapplika r-regoli kif inhuma llum, jew il-liġi kif inhija llum se tħallas ċertu ammont fiss għall-arja li inti xtrajt - effettivment meta tifdi ċ-ċens trid tixtri l-arja outright ta' dik il-proprjeta` li għandek.   Issa malli inti tagħmel hekk, dik il-proprjeta` ssir ta' l-individwu outright.  Jekk inti tara kemm huma l-costs tal-proprjeta` llum, l-art kemm tqum, meta se tiġi biex dak li jkun jifdi b'dan il-mod, qed tagħtihielu at a very bargain price.  Aħdem naqra kemm huwa ċ-ċens fuq unit wieħed u pprova fdih u ara kemm jiġi dak u tara kemm huwa ammont żgħir meta mqabbel mar-realtajiet tal-lum ta' kemm tiswa l-art.   Qed ngħid dan għaliex fuq Manoel Island u Tigne` Point, safejn naf jien, ħarġet ordni li permess tagħha l-barranin jistgħu jixtru iktar minn proprjeta` waħda u jistgħu jikruha u dan kollu.  Jiġifieri hawnhekk jista' jsir ukoll negozju mill-barranin.   Issa fil-budget li għadda għamilnihielhom   aktar faċli għaliex fejn qabel kien hemm ċerta protezzjoni li l-barranin iħallsu bolla aktar mill-Maltin, issa ġibnihom iħallsu ndaqs bil-5%.   Issa  jista' jagħti l-kas allura li jekk inti tieħu kollox flimkien, jekk inti tieħu l-fatt li għandek il-barranin  jistgħu jixtru daqs il-Maltin fuq din il-proprjeta` partikolari f'Manoel Island, il-prezzijiet nafu kemm se jkunu, jista' jagħti l-kas li se jkollna parti kbira minn din l-art li effettivament se tixtara outright mill-barranin bi prezz li huwa irħis ħafna.   Dan huwa l-argument.  Issa jien allura nistaqsi jekk l-ewwelnett għandekx xi indikazzjoni kemm se jkun iċ-ċens fuq kull residential unit jew fuq wieħed typical ħalli nkunu nistgħu naħdmuha.   Ma nafx jekk tirriżultalekx minn xi dokumenti li għandek jew inkella forsi xi espert milli għandna hawnhekk li jista' jgħidilna.

   ONOR. FRANCIS ZAMMIT DIMECH:  Ir-rata taċ-ċens ma nafx jekk għandhomx il-kalkoli magħhom l-uffiċjali li hawn tal-Land Department, pero` għandna tabelli dwarhom u nkun nista' nġibhom f'laqgħa oħra.   Pero` jiena fhimtek qabel u ma nafx għaliex qed tgħid li m'aħniex qed niftiehmnu.   Min se jixtri mhux se jħallas biss lill-gvern, it-times 20 taċ-ċens kemm ikun biex jifdi ċ-ċens; se jkun ħallas il-bulk tal-prezz kummerċjali lill-consortium MIDI.   Dan hu l-argument kollu tiegħi.   Inti ma tistax timponi l-piż doppjament, apparti mill-fatt li ma naqbilx miegħek meta qed tgħid li ċ-ċens jinkludi  l-arja.  M'għandu x'jaqsam xejn ħaġa ma' l-oħra.

   ONOR. CHARLES BUHAGIAR:  L-argument ma naħsibx li huwa korrett u se ngħidlek għaliex.   Meta inti tixtri proprjeta` b'ċertu valur, parti minn dak il-valur ta' proprjeta` li qed tixtri huwa l-valur ta' l-art.   Illum il-ġurnata meta inti tixtri proprjeta`, u naħseb li din kulħadd jafha, l-akbar parti, component li għandek fil-prezz tal-proprjeta` huwa l-valur ta' l-art innifsu.   Issa l-valur ta' l-art f'dan il-każ huwa relattivament żgħir jekk inti taħdmu skond iċ-ċnus li hemm fuqu.   Effettivament allura qed jintefa' ħafna piż mhux fuq l-art imma effettivament f'profitti għaliex dawn se jinbiegħu bil-prezzijiet li se jinbiegħu.   Qed tifhem x'irrid ngħidlek?   Suppost li inti tmur tixtri maisonette x'imkien, ibqa' ċert li għandek 60% - 70% tal-prezz tal-maisonette huwa l-valur ta' l-art biss.   Dan il-każ huwa differenti ħafna.

   ONOR. FRANCIS ZAMMIT DIMECH:   Imma li qed tinjora huwa li l-valur li jrid is-sid, qed jinnegozja fl-ewwel trasferiment u mhux fit-tieni.   Jiġifieri l-gvern irid il-valur ta' l-art mill-konsiderazzjonijiet fit-totalita` tagħhom li se jieħu mill-consortium MIDI mhux imbagħad mingħand min MIDI ibigħ lilhom.   Jekk xi ħadd għandu art u jagħtiha lil kumpannija biex tagħmel żvilupp kummerċjali fuqha.  Hu jkun irid iġib ir-return mingħand dik il-kumpannija.   Issa jista' jżomm xi titlu żgħir ta' rikonoxximent jekk il-kumpannija mbagħad titrasferixxi xi units partikolari lil terzi persuni, imma dan il-kalkolu li qed tirriferi għalih int, il-gvern, anzi l-gvernijiet,  għamluh fil-konfront tal-MIDI.   Jiġifieri aħna rridu r-return mill-MIDI.   Aħna rridu ngħidu  se mai f'xi stadju tad-diskussjoni: Biċ-ċens li se nieħdu mill-MIDI kull sena u li wara 25 sena jitla' u wara 50 sena jerġa' jitla' imbagħad apparti ċ-ċnus għandek il-premiums jiġu viċin Lm40 miljun, dak il-pakkett huwa tajjeb jew m'huwiex?   Dak hu l-consideration li l-gvern ħa.   Issa mbagħad dan li jkollu flat għalih partikolari -  nerġa' ngħidilkom li din ma tapplikax għal ħanut, xi attivita' sportiva jew għal attivita' ta' entertainment jew xi ħaġa, mela issa qed nillimitaw il-konsiderazzjoni għal dawn il-flats jew units oħra residenzjali - jiġi biex idawwar it-titolu tiegħu, hemm il-gvernijiet -  naħseb li l-enfasi qatt m'hija żejda -  ma jridux somma fenomenali mingħand dak. Issa jew għandha pakkett tajjeb mal-MIDI jew m'għandniex.  Dan huwa l-konċett kollu.   

   THE CHAIRMAN:   Jekk qed nifhem tajjeb jiena, ir-raġunament irid ikun hekk.  Li kieku m'hemmx il-fakulta` tal-fidi taċ-ċens finali, jiġifieri li inti ċ-ċens iddawwru għal wieħed perpetwu, imbagħad wara li ddawwru għal wieħed perpetwu tkun tista' tifdih, kieku inti dik il-proprjeta` se tbigħha bi prezz ħafna inqas, jekk tbigħha.  Għaliex min se jkun interessat jixtri proprjeta` li għandek ċens li jagħlaqlek?  Ftit se jkunu, se ssib forsi min pero` jkunu ftit.   Mentri ħaddieħor li jaf li dik il-proprjeta` li qed jixtri qed jeħodha f'ċens li jista' jiġi konvertit f'wieħed perpetwu li mbagħad jista' anke jifdih u allura jiġi liberu u frank, allura tgħolli l-valur ta' dik il-proprjeta` u meta tbigħha inti tista' ġġib valur aħjar.   Qed nifhem jiena li dan ġie meħud in konsiderazzjoni fin-negozjati għall-pakkett finanzjarju mal-konsorzju.   Li kieku mal-konsorzju dan l-arranġament ma ngħatax, il-pakkett finanzjarju negozjat mal-konsorzju seta' kien inqas minn dak li fil-fatt ġie negozjat.   Għaliex?  Għaliex ir-return kien ikun inqas.

   ONOR. CHARLES BUHAGIAR:  Mr Chairman, ħadt pjaċir ħafna bl-ispjegazzjoni tiegħek, forsi tispjega wkoll il-fatt għalfejn gvern preċedenti kien qed jinnegozja ċens perpetwu fuq dawn ir-residential units mal-MIDI u ġejna kritikati mill-oppożizzjoni ta' dakinhar fuqha din imma mid-dehra issa kkonvertejtu għall-ħsieb tagħna?  

  THE CHAIRMAN:  M'hemmx konversjoni totali.

  ONOR. CHARLES BUHAGIAR:  Apparti minn hekk fuq il-kwestjoni tar-residential units.   Ġaladarba jsir liberu u frank dan ir-residential unit m'hemm xejn li ma jippermettix lil xi ħadd li japplika għal change of use fuq dik il-proprjeta`.  Se jkun hemm xi kondizzjoni li ma jistax jagħmilha?  Trid tibqa' residential unit għal dejjem?

   ONOR. FRANCIS ZAMMIT DIMECH:  Il-punt kien diskuss, pero` ħassejna li mil-lat legali tkun cumbersome wisq li nippruvaw indaħlu dik il-kondizzjoni wkoll, ħlief li dan huwa proġett b'annexe miegħu ta' outline development permit, bi planning considerations, bil-brief u kif żviluppat il-brief, u jiena onestament nara remota ħafna l-possibblita` bil-prinċipji kollha tal-planning, almenu li nafu sal-ġurnata tal-lum, kif tista' blokk ta' appartamenti l-Awtorita` ta' l-Ippjanar, sakemm  ma titlifx is-sens komun kif nifhmuh sal-lum għaliex jista' jkun hawn xi evoluzzjoni  tal-bniedem li ma nafx biha jiena, kif tista' taqbad u tħalli flat residenzjali li jsir ħanut jew uffiċċju.   Jien ma narahiex realistika.  Pero` ma ħassejnix mil-lat legali li stajna nimponu iktar kondizzjonijiet minn hekk.    

  Punt żgħir ieħor li rrid ngħid hu li għamilt erġajt il-paragun mad-draft kif kien mal-gvern preċedenti u issa.   Mela ħalli naqblu almenu fuq hawn.   Il-gvern qabel kien qed jgħid li jagħti lill-konsorzju ċ-ċens perpetwu mill-ewwel.   Mela jekk inti tagħti lill-korsorzju ċens perpetwu mill-ewwel, id-dritt tal-konsorzju forsi direttament hu stess, pero` żgur ta' l-individwu fil-flat li jifdi u li jsir proprejtarju assolut, kien ikun mill-ewwel.   Jiġifieri se mai li aħna għamilna huwa li billi għandek żewġ fażijiet u mhux waħda, jiġifieri l-ewwel trid tikkonverti minn titolu ta' 99 sena għal wieħed perpetwu, imbagħad wara dak taqleb biex tista' tifdi, inti għandek fl-ewwel fażi tieħu speċi ta' laudemium - ma sejjaħnilux hekk -  ta' rikonoxximent ieħor ta' sena ċens addizjonali.  Jiġifieri l-gvern preżenti apparti d-differenza fid-drafting se mai żied forma oħra ta' rikonoxximent għat-titolu tiegħu bħala d-dominus directus ta' l-art.

   ONOR. CHARLES BUHAGIAR:  Imma ma jidhirlekx li dak ir-rikonoxximent għall-ħlas ta' laudemium biss huwa żgħir ħafna?   

   ONOR. FRANCIS ZAMMIT DIMECH:   Hija l-prattika wżata f'ħafna kuntratti li tuża bħala kejl sena ċens u mxejna bl-istess mod.

  ONOR. CHARLES BUHAGIAR:  Inti qed tgħid biex taqilbu minn 99 sena għal perpetwu kulma se jdaħħal il-gvern huwa sena ċens fuq kull unit li jinqaleb.

   ONOR. FRANCIS ZAMMIT DIMECH:  Biex tikkonverti minn 99 sena għal perpetwu huwa l-artiklu 2.1.1 li għandek miktub:

''The consideration payable for the conversion of title shall be a one-time payment equivalent to one (1) year's groundrent (without any abatement).''.

  ONOR. CHARLES BUHAGIAR:  Jiena jidhirli li dak huwa ftit ħafna  u ma nafx fuq liema konsiderazzjoni nħadem.  Għalhekk jien kont qed nargumenta qabel fis-sens li min se jixtri fl-aħħar se jieħu vantaġġ.   Dan l-argument tiegħi minn hemmhekk kien ġej.  Il-gvern se jispiċċa the net loser out of it minn din il-kwestjoni.

   ONOR. FRANCIS ZAMMIT DIMECH:  Imma skużi, ftit jew ħafna, qabel ma kellekx dan il-phase.

   ONOR. CHARLES BUHAGIAR:   Imma issa mhux fuq dan il-kuntratt qed nitkellmu!

   ONOR. FRANCIS ZAMMIT DIMECH:  Hawnhekk għandek one year's groundrent, u qabel kellek zero għaliex kien kollu perpetwu mill-ewwel.   

   ONOR. CHARLES BUHAGIAR:   Imma ma tistax targumenta hekk.  Aħna qed nargumentaw fuq il-kuntratt li għandna quddiemna li jgħid li biex inti tagħti lil xi ħadd effettivament iċ-ċans li jifdi, kulma se jdaħħal il-gvern huwa one year's groundrent.  Jien jidhirli li dan huwa ftit ħafna.

  Imma apparti minn hekk ħalli nerġa' mmur fuq il-kwestjoni li kont qed inqajjem qabel.  Inti qed tgħid hawnhekk li l-commercial spaces ma tistax iġġibhom perpetwu, tħallihom għal 99 sena u daqshekk.   Pero` m'hemm xejn li ma jippermettix li xi ħadd li jixtri residential property  u 'l quddiem jagħmillek change of use fuqha.  Mhux bilfors tkun flat residential unit, f'Manoel Island m'għandekx flats imma għandek ħafna units waħdiet.   M'hemm xejn li permezz tiegħu se jorbot li residential unit  se jibqa' residential unit għal dejjem għaliex naħseb jien  bħalma inti stess għedt korrettament, ovvjament wieħed japplika l-Planning Authority u jekk il-Planning Authority taqbel li jsir change of use  minn residential unit għal wieħed kummerċjali, isir kummerċjali.  U ġaladarba ċ-ċens ikun infeda  m'hemm xejn x'tagħmel dwarha aktar.  Allura 'l quddiem se tiġi f'sitwazzjoni fejn jista' jkollok units li qegħdin b'99 sena kummerċjali u wara 99 sena jirrivertjaw lura għall-owner oriġinali li huwa l-gvern u units oħrajn li huma kummerċjali li huma outright ownership ta' min għandu l-proprjeta`.   

   ONOR. FRANCIS ZAMMIT DIMECH:  Qed terġa' tassumi proċess ta' evoluzzjoni, pero` fis-sens negattiv  ....

   ONOR. CHARLES BUHAGIAR:  Mhux daqshekk proċess li ma tistax nipprevedih.  Jekk lill-Planning Authority tagħmlilha talba fuq planning considerations għaliex unit għandu jinqeleb kummerċjali, mhux bilfors ikun ħanut kummerċjali imma jista' jkun xi ħaġa oħra, jista' jkun bank jew xi ħaġa oħra.   Jiġifieri l-possibbilta` m'hijiex daqshekk remota li l-Planning Authority tagħti lok ta' change of use.  Ħafna nies japplikaw għal change of use u jingħatalhom il-permess. 

   ONOR. FRANCIS ZAMMIT DIMECH:   Trid tapprezza l-fatt li inti għandek skeda li hija wkoll parti mill-kuntratt li huwa l-outline development permit.  L-outline development permit jagħmel anzi din l-enfasi fuq fejn huwa residenzjali, fejn huwa kummerċjali u fejn għandu użu ieħor u dak huwa parti mill-kuntratt li għandna quddiemna.   Jiena ma nistax nara kif wieħed anke mil-lat kuntrattwali jista' jibda jvarja b'dan il-mod.   

   ONOR. CHARLES BUHAGIAR:  Jien nifhem dak kollu li qed tgħid, imma xorta ma rrispondejtx id-domanda.  Jiġifieri jista' jiġi l-każ fejn ikollok postijiet li qed jintużaw għal postijiet kummerċjali li qegħdin 99 year lease  u li wara se  jirrivertjaw lura għand il-gvern, u oħrajn li qegħdin liberi u franki għand l-owners tagħhom.   Din toħloq żewġ tipi ta' proprjetajiet kummerċjali f'dak li hu titolu għallinqas.   

   ONOR. FRANCIS ZAMMIT DIMECH:   Billi ma naħsibx li din hija possibbilta` li hija possibbli allura ma naqbilx li jista' jkun hemm żewġ tipi ta' areas kummerċjali.

   ONOR. CHARLES BUHAGIAR:  Ministru, bir-rispett kollu, ma naħsibx li tista' tgħid hekk.   Mill-esperjenza tiegħi ta' perit nista' ngħidlek li l-Planning Authority jekk ikun hemm raġunijiet validi tagħtihulek iċ-change of use anke mir-residenzjali.   Jiġifieri ma tistax tgħidha din.   

   ONOR.FRANCIS ZAMMIT DIMECH:  Safejn naf jien l-Awtorita` ta' l-Ippjanar ma tħallix mixed uses anzi dan iż-żmien.  Dak li qed tgħid int ikun mixed use par excellence.

   ONOR. CHARLES BUHAGIAR:  Nassigurak jien  li anke f'housing estates jiġifieri li huma estates tal-gvern li nbnew għal skop ta' housing ingħataw change of use.   Jiġifieri mhux neċessarjament għaliex ikun xi ħaġa li hija mibnija bħala housing ma joħroġx change of use mill-Planning Authority, pero` ma rridx nidħol f'dak il-mertu għaliex l-argument tiegħi huwa differenti.   L-argument tiegħi huwa li jista' jkollok din il-possibbilta` u allura jekk jista' jkollok din il-possibbilta` li tiġri - dan qed nitkellmu fuq 99 sena mhux fuq ġurnata jew tnejn jiġifieri hemm ċans 99 sena biex xi ħadd jagħmilha din il-biċċa tax-xogħol - ma nistax nifhem għalfejn allura ma kkonsidrajtux ukoll li l-faċilitajiet kummerċjali jingħataw iċ-ċans li jinfdew ukoll forsi b'mod differenti mill-mod kif tinfeda proprjeta` residenzjali.  

   ONOR.FRANCIS ZAMMIT DIMECH:   Naħseb il-gvernijiet dejjem jekk ikun hemm sitwazzjoni li tinbidel bil-mod radikali li qed tgħid int jistgħu jinnegozjaw 20, 30 jew 40 sena oħra, naraw minn ikun qed jerfa' dawn l-inkarigi, ftehim li jvarja fuq dak attwali mal-konsorzju kieku jkollok din is-sitwazzjoni daqshekk differenti.   Pero` jiena nibqa' ngħid li din m'hijiex realistika.   Hawnhekk hawn outline permit, hawn planning considerations ċari, hawn it-tip ta' żvilupp kif irid isir u ma naħsibx li jekk għandek appartamenti wieħed fuq l-ieħor, f'units li saru bi skop residenzjali fi żvilupp kontrollat minn development brief li evolva, b'outline permit mal-kuntratt, bi Planning Authority li issa trid tara d-dettalji ta' kull fażi u li allura inti hawnhekk ....  Inti m'għandekx dar, kienet uniti għaliha f'nofs Tas-Sliema u s-sid ta' dik id-dar imur għand il-Planning Authority u jgħid: isma' għandi opportunita` li hawnhekk ikolli fergħa ta'  bank u nixtieq change of use mingħandkom biex dik id-dar li jien għandi f'dik it-tali area f'Tas-Sliema, Ħ'Attard, Ħal Balzan jew x'imkien ieħor f'dan il-pajjiż, nibdilha f'fergħa ta' bank.   Hemm nifhem l-argument li tagħmel int imma meta inti għandek proġett li huwa pakkett totali, li għandek il-mixes, ir-ratios u li għandek dawk il-konsiderazzjonijiet kollha u xi Awtorita`  ta' l-Ippjanar, xi darba ma nafx meta, se tibda tgħid issa l-partijiet residenzjali jistgħu jsiru wkoll ħwienet, allura bl-istess argument il-ħwienet isiru residenzjali u dawk jiġu bil-flipside of the coin għaliex dawk imbagħad ma jkunux jistgħu jsiru perpetwi għaliex ir-relevant date hija d-data tal-konversjoni minn 99 sena ...

   THE CHAIRMAN:  Naħseb li jekk qed nifhem tajjeb issa l-punt li qed jagħmel l-Onor. Buhagiar ...  Hu qed jgħid hekk: Ladarba l-gvern mexa fid-direzzjoni fejn post residenzjali jista' jingħata b'ċens perpetwu li mbagħad dak iċ-ċens perpetwu jiġi konvertit, l-argument jekk fhimt lill-Onor. Buhagiar qed jgħid, allura l-gvern għaliex ma kkonsidrax din il-faċilita` għal partijiet kummerċjali.   Ir-risposta għal din hija li fil-kuntratt m'hemm xejn li jelimina jew li jżomm lill-gvern 'il quddiem bħala patrun dirett li jekk ikun irid u jekk ikun hekk jaqbillu, bħala gvern jagħti din il-fakulta` lill-parti kummerċjali u forsi ladarba l-iżvilupp f'Manoel Island ikun mexa -  kif nixtiequ kollha kemm aħna - 'l quddiem u jkun suċċess, jista' jkun li f'dak il-każ il-premium  u l-prezz għall-gvern biex outlet  kummerċjali jingħata wkoll fakulta` li jifdi u jsir liberu u frank, f'dan il-każ ikun jista' jinnegozja prezz aħjar.  Jiġifieri l-punt li qed ngħid jien hu li m'hawn xejn f'dan il-kuntratt li jipprekludi fil-futur lil xi gvern li jasal biex jagħmel dan il-pass.

  ONOR. FRANCIS ZAMMIT DIMECH:  Naqbel perfettament ma' dan u għalhekk jien aktar qabel għedt li 30, 40, jew 50 sena wara l-gvern jista' jerġa' jiddiskuti mal-consortium. Naturalment jiena nista' nivverifika ma' l-Avukat Ġenerali anke għaliex għażilna din il-formulazzjoni u jekk hemmx formulazzjonijiet oħra, pero' nerġa' ngħid li realistikament, s'issa almenu, għandna dan id-draft quddiemna.  Dan ukoll naturalment jirrifletti dejjem il-ħsieb kif evolva anke mal-gvern preċedenti.  Issa naturalment tista' targumenta u tgħidli li qabel kollox kien perpetwu, u mmorru f'dak l-estrem.  Hawn qed nassumu a planning mix li anke f'ħafna aspetti tagħha hija mhux biss relazzjoni bejn l-Awtorita` ta' l-Ippjanar u d-developer imma hija wkoll kontrattwali għaliex l-outline permit huwa parti mill-kuntratt.  Jiġifieri jiena nagħmel riżerva anke tad-drittijiet legali li jkollu l-gvern jekk jibdew jiġru dawn it-tip ta' affarijiet li qed tgħid int, ma ngħidx li huma daqshekk li jekk xi ħadd iġib il-permess ta' l-Awtorita` ta' l-Ippjanar f'daqqa waħda jista' jagħmel li jrid imma nitkellmu fuqha ...

  ONOR. CHARLES BUHAGIAR:  Ministru ħalli nfakkrek li f'disa' snin, jew minn meta ħareġ id-development brief, dan inbidel fis-sens li minn tliet lukandi fuq Manoel Island m'hu se jsir xejn lukandi hemmhekk issa.  Jiġifieri nbidel ħafna f'dawn is-snin għaliex l-esiġenzi during those years kienet li d-development brief jinbidel u nbidel.  Issa jekk setax jinbidel jew le, dak argument ieħor li forsi nagħmluh mhux hawnhekk imma f'postijiet oħrajn, imma d-development brief inbidel.  Jiġifieri li jinbidel ħsieb ta' żvilupp m'hijiex xi ħaġa li qatt ma smajna biha għax il-life styles u l-bżonnijiet tal-pajjiż u tan-nies, jinbidlu maż-żmenijiet u ma tistax int tipprekludi minn issa li mhux se jinbidlu, anzi qed ngħidlek minn issa li żgur se jinbidlu.  Issa ġaladarba nafu li se jinbidlu u allura se tqum li jkun hemm min jitlob żgur li r-residenza li tkun ittieħdet b'outright possession għaliex l-individwu ġie liberu u frank, nistgħux forsi wieħed idaħħal klawsola li l-gvern jekk ikun hemm din it-tip ta' talba, jieħu xi tip ta' remuneration tagħha, xi tip ta' fee talli jagħti l-permess li minn residenzjali jinqaleb għal kummerċjali.  Meta jsir hekk, dak il-post li se jiġi liberu u frank u se jkun kummerċjali, se jkun ivvantaġġjat ħafna fuq postijiet oħrajn kummerċjali li se jkunu for 99 years jew inkella għal żmien ħafna iqsar minħabba l-fatt li jkun għadda ċertu żmien minn fuqhom.  

  Jekk inti, per eżempju, għandek ħanut li fadallu 50 sena ċens fuqu għaliex kien wieħed minn dawk li nbena taħt id-development brief kif inhuwa llum for 99 years u dan ma setax jifdi u allura għandek ħanut li fadallu 50 sena ċens fuqu, 49 years from now qegħdin ngħidu, u għandek ħanut ieħor li ġie minħabba li kienet intalbet change of use fuq residential building wara li dan feda ċ-ċens, il-valuri taż-żewġ proprjetajiet huma differenti.  Issa m'aħniex qed ngħid li ma nħalluhomx jiġru dawn, jekk hemm bżonn li jiġru ejja nħalluhom jiġru għaliex l-affarijiet jinbidlu, imma għandux wieħed jikkonsidra jdaħħalx xi tip ta' klawsola fil-kuntratt biex jekk ikun hemm każ bħal dan, jiġifieri li bini li nħariġlu permess residenzjali, li ċ-ċens tiegħu ġie mifdi, biex dan ibiddel iċ-change of use, peress li dan imbagħad se joħloq fl-opinjoni tiegħi unfair competition ma' oħrajn li qegħdin marbutin mad-99 sena, jagħti xi tip ta' kumpens lill-gvern.  Dan li qed ngħid.

  ONOR. FRANCIS ZAMMIT DIMECH:  Is-suġġeriment naturalment ikun ikkonsidrat fil-limiti ta' dak li jista' jsir legalment u anke f'diskussjonijiet mal-consortium, hemm id-diffikulta` legali ġenerali.  

  ONOR. CHARLES BUHAGIAR:  Ministru, il-consortium ma jaffettwah xejn dak għax m'hu se jħallas xejn aktar u mhux se nniżlulu xi obbligi fuqu, jiġifieri dan irridu nipproteġu l-interess tal-gvern biss.

  ONOR. FRANCIS ZAMMIT DIMECH:  Naturalment id-drafts tifhem - inti kont fin-negozjati qabli u anke warajja - li trid tagħmilhom dejjem b'mod miftuħ mal-consortium.  Pero` kien hemm ukoll id-diffikulta` legali ġenerali kemm inti tista' tagħmel limitazzjonijiet fuq ownership għaliex dak li qed tipproponi int, jista' jkun limitation of ownership.  Meta jsir trasferiment, jien qed nagħtik post u qed ngħidlek:  Isma', inti trid issir il-proprjetarju tiegħu, kemm huwa permessibbli li mbagħad tgħid issa, pero` jekk imbagħad il-post se tużah għal xi ħaġa oħra trid terġa' tiġi ....  Irridu naraw dawn il-kunċetti kollha jekk qed jippreżentah bħala suġġeriment hekk għaliex jekk is-suġġeriment tiegħek huwa bil-maqlub, ċioe` li jekk dan jiġri għandek imbagħad tirrevedi d-drittijiet ta' min ikun f'units kummerċjali u maqbud għal 99 sena u m'huwiex la perpetwu u wisq inqas proprjeta` assoluta, dik kif diġa` weġibt qabel u kif naturalment fehem u spjega anke aktar minni l-president tal-Kumitat, kull gvern jista' jvarja l-kuntratt mal-consortium, m'hemm xejn li jwaqqaf gvern milli jagħmel hekk.  Skond il-liġi kif inhi llum ikun irid jerġa' jiġi l-Parlament biex iressaq l-emendi, dak kulma jkun irid jagħmel, imma m'hemm xejn li jżomm lill-gvern milli jagħmel emendi li jirriflettu s-sitwazzjoni ekonomika, soċjali u  finanzjarja, tal-pajjiż 20 jew 30 sena oħra.

  ONOR. CHARLES BUHAGIAR:  Imma x'inhi din id-diffikulta` li tiddaħħal xi tip ta' klawsola - ovvjament wieħed irid jitkellimha b'mod legali; jien assolutament m'iniex legali -  li permezz tagħha f'każ li jkun hemm bini residenzjali li ċ-ċens tiegħu ġie mifdi u allura hu in outright possession, liberu u frank, għand individwu, u dan jitlob change of use lill-Planning Authority għal skop kummerċjali u dan jingħatalu, il-gvern ikollu d-dritt għal kumpens.  Jiġifieri apparti li għandek bżonn permess tal-Planning Authority biex inti tibdel il-use tiegħu, il-gvern ukoll jieħu ċertu kumpens.  B'dan il-mod inkunu qegħdin nipproteġu ċerti drittijiet li għandu jgawdi l-gvern peress li se jvarja effettivament il-kundizzjonijiet ta' dan il-kuntratt minflok toqgħod iġġibu hawnhekk kull darba quddiemna biex invarjawh.  

  THE CHAIRMAN:  L-Onor. Carmelo Mifsud Bonnici.

   ONOR. CARMELO MIFSUD BONNICI:  Fuq dan il-punt wieħed irid joqgħod attent għaliex il-linja li ħadu l-qrati tagħna fis-sentenzi, meta jiġi mifdi ċ-ċens huwa li għalkemm inti tiġi eżentat mill-ħlas taċ-ċens, l-obbligazzjonijiet li inti tkun dħat fihom oriġinarjament jibqgħu applikabbli allavolja inti tiġi frankat milli  tħallas iċ-ċens.  Jiġifieri dak li ġie impost oriġinarjament mid-dominus bħala kundizzjonijiet, jibqgħu applikabbli.  Jiġifieri jekk bniedem ħa post bħala residenza, dik il-kondizzjoni tibqa' hemm u jekk inti tikser dik il-kondizzjoni tista' wkoll iġġib il-konsegwenzi tagħha.  Jiġifieri m'hijiex daqshekk li kif inti tifdi ċ-ċens, allura inti se tiġi outright proprjetarju assolut li tagħmel li trid għax fil-kondizzjonijiet hemm sentenza illi tgħid hekk u s'issa dik ġiet segwita l-qorti.

  ONOR. CHARLES BUHAGIAR:  Bir-rispett kollu.  Din jiġifieri qed tgħidha b'awtorita`?  Jiġifieri hekk jiġri?

  ONOR. CARMELO MIFSUD BONNICI:  Iva, nista' ngħidlek li meta jiġi klijent l-uffiċċju nagħtih parir f'dan is-sens jiena.

  ONOR. CHARLES BUHAGIAR:  Nistgħu forsi jkollna parir ukoll ta' l-Avukat Ġenerali fuqha?  

  THE CHAIRMAN:  Bil-permess tal-Kumitat nistieden lill-Avukat Ġenerali jagħti parir lill-Kumitat.  

  DR. ANTHONY BORG BARTHET (Avukat Ġenerali):  Meta jinfeda ċ-ċens, fil-fatt kulma jiġri huwa li l-obbligu tal-pagament annwali taċ-ċens jispiċċa pero` l-kundizzjonijiet taċ-ċens kollha jibqgħu viġenti, il-post jibqa' enfitewtiku fil-fatt, enfitewtiku mingħajr l-obbligu tal-ħlas annwali taċ-ċens.  Ġie deċiż l-ewwel darba fil-kawża Coleiro vs Cremona fuq post ix-Xemxija u baqa' deċiż li l-kondizzjonijiet taċ-ċens li jkun għamel id-dominus, jibqgħu jorbtu lil dak il-post, jiġifieri l-post jibqa' enfetewtiku.  

  THE CHAIRMAN: Fi kliem ieħor, jekk il-kuntratt taċ-ċens ikun jindika li ċ-ċens qed jingħata biex il-post jintuża għal skopijiet residenzjali, allura f'dak il-każ anke meta jinfeda ċ-ċens ...

  DR ANTHONY BORG BARTHET:  Ma jsirx proprjeta` assoluta l-post, jibqa' enfitewtiku u soġġett għall-kondizzjonijiet kollha ta' l-enfitewsi, anke meta jinfeda ċ-ċens.  

  ONOR. CHARLES BUHAGIAR:  Jiġifieri jekk ikun hemm xi ħadd li jifdi ċ-ċens fuq proprjeta` residenzjali, dak minkejja li l-Planning Authority jista' japplika u tagħtih permess taċ-change of use biex jagħmlu kummerċjali ma' xi ħaġa oħra, effettivament bil-liġi ma jistax jagħmlu kummerċjali.

  DR ANTHONY BORG BARTHET:  Jekk għandu kundizzjoni li jużah b'mod partikolari ...  Jekk jiena xtrajt post u għandi l-limitazzjoni għall-użu tiegħu, li ma nistax nużah per eżempju biex niftaħ ħanut, anke jekk il-Planning Authority tagħtini permess għal ħanut, il-proprjeta` tiegħi ma tagħtinix dik il-possibbilta`.

  THE CHAIRMAN:  Jiġifieri jekk il-kuntratt ikun fih klawsola li fiha tgħidlek:  Inti ma tistax tużah għal skopijiet kummerċjali, ma tistax tagħmel pizza hut, ma tistax tagħmel restaurant, ma tistax tagħmel bar, dik il-kondizzjoni tibqa' torbtok anke wara li tkun dawwartu għal perpetwu u anke wara li tkun fdejt iċ-ċens.

  DR ANTHONY BORG BARTHET:  Iva, li trid jew tagħmel emenda fil-kuntratt jew inkella tixtri d-dirett dominju ħalli jkollok konfużjoni fit-titolu u jiġi mbagħad proprjeta` assoluta.

  THE CHAIRMAN:  F'dak il-każ ikun ifisser aktar flus għall-gvern.

  ONOR. CHARLES BUHAGIAR:  Imma hemm xi ħaġa f'dan il-kuntratt li tgħid - għaliex dan ultimately m'huwiex se jbigħ l-gvern, se jbigħ il-consortium se mai - li l-consortium se jdaħħal kundizzjoni meta jbigħ proprjeta` residenza lil xi ħadd li  din tintuża biss għal skop residenzjali?

  THE CHAIRMAN:  Din għaddietli minn moħħi proprju issa.  Il-verita` hija li inti għandek id-dritt li tikkonverti minn 99 sena għal perpetwu biss jekk inhu residenzjali, għal xejn iżjed.

  ONOR. CHARLES BUHAGIAR:  Imma meta tikkonverti minn 99 sena għal perpetwu x'jiġri?

  THE CHAIRMAN:  Hemmhekk tkun daħlet il-kondizzjoni probabbilment li huwa residenzjali.

  ONOR. CHARLES BUHAGIAR:  Le mhux probabbilment, se tidħol jiġifieri.  

  DR ANTHONY BORG BARTHET:  Le, mhux neċessarja li tidħol fil-kuntratt .

  ONOR. CHARLES BUHAGIAR:  Ma nistgħux nagħmlu xi ħaġa li trid tidħol allura fil-kuntratt?

  DR ANTHONY BORG BARTHET:  Huwa diffiċli għaliex id-diffikulta` hija li għandek żvilupp fuq żmien twil, ma tafx fejn finalment il-Planning Authority ...  Għaliex inti li għandek huwa outline development permit.  Illum qed tindika li blokk bini jsir "hawn", għada pitgħada meta tmur għall-full development permit jista' jgħidlek:  Mhux "hawn" imma spustjah "hawn".  Allura it's very difficult to have it planned specific u tagħmel kondizzjonijiet planned specific and it's very difficult to draft them in any other way.

  ONOR. CHARLES BUHAGIAR:  Jiġifieri ma tistax b'xi mod iddaħħal xi klawsola f'dan il-kuntratt li permezz tiegħu meta jsir trasferiment ta' proprjeta` residenzjali titniżżel l-użu tagħha, li tintuża biss għal skop residenzjali?  

  DR ANTHONY BORG BARTHET:  Unilateralment ma tistax issir.  Nassumi li wieħed irid jinnegozja.

  ONOR. CHARLES BUHAGIAR:  Imma tista' ssir legalment?

  DR ANTHONY BORG BARTHET:  Tista' jew tgħid li meta joħroġ il-permess għar-residenzjali trid tidħol kundizzjoni fil-kuntratt tat-trasferiment li dan jibqa' residenzjali -  li kieku jiena d-development permit nirreżistiha daqsxejn għaliex tirristrenġini wisq għal 99 sena -  jew inkella tgħid li jekk inti ikkonvertejt post perpetwu ma tistax tużah ħlief għar-residenzjali.  Ma tistax tikkonverti l-użu, xi ħaġa simili, pero` dejjem nassumi li at this stage wieħed irid jinnegozja.  

  ONOR. CHARLES BUHAGIAR:  Jiġifieri hemm way kif tista' ssir legalment din, b'xi mod tista' ssir?

  DR ANTHONY BORG BARTHET:  Il-liġi hija arti iktar mill-arkitettura.

  ONOR. FRANCIS ZAMMIT DIMECH:  Dak li jitressaq quddiem il-Parlament huwa dejjem ir-riżultat, almenu f'dak il-mument partikolari, tan-negozjati li jkunu saru ma' consortium.  Inti jekk tmur għand in-nutar biex tiffirma dak li tkun qbilt miegħu bi proċess ta' negozjati mal-parti l-oħra.  Jiġifieri nistgħu niddiskutu dan il-punt anke waqt li jkollna aktar laqgħat ta' dan il-Kumitat mal-consortium imma l-punt illum ta' negozjati mill-gvern preżenti u mill-gvern preċedenti kien li naslu f'wording bħal dan.  Anzi l-wording t'issa f'dan ir-rigward partikolari huwa  diġa` aħjar minn dak li kellna sa 15-il xahar ilu.   Jiena m'għandix diffikulta` li nerġa' niddiskuti dan il-punt partikolari, irridu naraw l-esiġenzi anke li l-proġett ikun feasible u realistiku.

  ONOR. CHARLES BUHAGIAR:  Iva imma aħna qed inġibu l-kuntratt quddiem dan il-Kumitat biex nippruvaw intejbuh.

  ONOR. FRANCIS ZAMMIT DIMECH:  Naturalment.  U f'okkażjonijiet preċedenti erġajt mort lura niddiskuti, dan il-punt li ħadt notament tiegħu, biss dispost niddiskutih.

  ONOR. CHARLES BUHAGIAR: Jien naħseb li jekk forsi ...

  ONOR. FRANCIS ZAMMIT DIMECH:  Ma naħsibx li nistgħu nesprimu ruħna b'mod aktar kategoriku minn hekk.

  ONOR. CHARLES BUHAGIAR:  Napprezza r-risposta tiegħek.  Jekk wieħed jista' forsi jiddiskutih b'mod li ssuġġerixxa l-Avukat Ġenerali, jiġifieri li bl-ebda mod m'hu se tpoġġi xi piż ġdid fuq il-consortium, jien fl-opinjoni tiegħi din tista' ssir u ma naħsibx li għandu jkollu diffikulta` l-consortium biex jaċċettaha.  

  THE CHAIRMAN:  Il-punt li qed iqajjem l-Onor. Buhagiar ġie reġistrat, il-Ministru jista' jara daqsxejn il-pożizzjoni mal-consortium u jinformana lura.

  Apparti dan il-punt qed nifhem li nistgħu napprovaw artiklu 2 suġġett għall-kjarifika mingħand il-Ministru dwar dan il-punt f'laqgħa oħra imma għall-iskopijiet tal-Kumitat artiklu 2 qed jiġi approvat.

  Ngħaddu għal artiklu 3. Jien ma naħsibx li dwar dan l-artiklu hemm bżonn xi spjegazzjoni fit-tul, għalhekk ngħaddi biex mal-ewwel nistieden lill-membri tal-Kumitat jagħmlu l-mistoqsijiet tagħhom.  L-Onor. Brincat.

  ONOR. LEO BRINCAT: Item 3.3 jgħid hekk:

"In the event that full development permits are issued, which increase the total area of Floorspace which may be developed by the Emphyteuta, over and above the total area of Floorspace contemplated in the outline development permit ..."

Ma  jaħsibx il-Ministru li kif inhu worded dan l-item jista' jinftiehem li l-Parlament qed jiġi mitlub japprova ż-żieda fit-total area of floor space li m'hijiex speċifikata.  

  ONOR. FRANCIS ZAMMIT DIMECH:  Il-Parlament li normalment jagħmel anzi, huwa ħafna inqas minn hekk.  Il-Parlament normalment jagħmel it-trasferiment ta' l-art mhux noqogħdu b'xi mod norbtu lid-developer x'jagħmel bl-art.  Issa f'dan il-każ partikolari, billi hawn l-outline development permit marbut mal-kuntratt u billi d-diskussjonijiet li saru kienu jirriflettu - din f'ċertu sens torbot ħafna anke ma' l-argument li kien qed isir preċedentement - ċertu ammont ta' żvilupp, hawn aħna għamilna s-salvagwardja li jekk għada pitgħada l-Awtorita` ta' l-Ippjanar tagħti permess għal żvilupp li jestendi ‘il hinn mit-total tal-floor space li hija prevvista b'mod attwali, allura jrid ikollok l-awment fiċ-ċens; m’aħniex qed ngħidu li se nżidu l-art.  Jekk dawn 'il quddiem jgħidulhom li jistgħu jżidu ħames sulari oħra, ma naħsibx li għandu jibqa' iċ-ċens bl-istess rata.  U qed ngħidu minn issa l-awment kif ikun.  U din kienetet rifless b'mod identiku fin-negozjati ta' dawn l-aħħar erba' snin.  

  THE CHAIRMAN:  Aktar domandi?  Ma jidhirx li hawn għalhekk nistgħu nieħdu artiklu 3 bħala approvat u ngħaddu għal artiklu 4 li jitkellem dwar il-premium.  

  ONOR. FRANCIS ZAMMIT DIMECH:  Naħseb li r-riferenza prinċipali tal-premium qed issir lejn Skeda 7.  Inti għandek it-total tal-premium, kważi Lm40 miljun u meta nsemmu l-premium, jiġifieri r-rigal li se jieħu l-gvern ...  Meta l-gvern qed jgħid x'inhi l-konsiderazzjoni kummerċjali tiegħu għat-trasferiment ta' l-art, u qam l-argument allura kemm ikun iċ-ċens, b’kemm tifdih u b’kemm se jitħallas, il-gvern hawn hu l-pakkett totali.  Jiġifieri għadna kif rajna r-rata taċ-ċens kull sena, li fil-fatt dak li konna qed nikkonsidraw hawn u li għandek ċens li jibda b'Lm480,000 fis-sena u li eventwalment jitla' għal Lm960,000 fis-sena, u li oltre inti dak iċ-ċens fis-sena, għandek ukoll premiums li jammontaw għal total ta' Lm39,570,000.  U għandek component ta' Lm5,570,000 li l-gvern jirċievi skond skeda 7, jiġifieri bejn issa u s-sena 2000, u għandek it-tieni component ta' Lm20 miljun, imbagħad għandek ukoll it-third component li huwa ta' Lm9 miljun u r-raba' component li huwa ta' Lm5 miljun.  Interessanti dwar it-tieni component ta' Lm20 miljun huwa li hemm ukoll option favur il-gvern - il-gvern jista' jużaha u  jista' ma jużahiex; għandu biss limitazzjoni li jużaha bejn l-1 ta' April ta' l-2000 u l-31 ta' Marzu, ta' l-2006 -  li bejn dawk id-dati jista' minfok idaħħal flus b'mod dirett jieħu Lm10 miljun preference shares fil-kumpannija, skond kif indikat imbagħad bil-modalitajiet li hawn hawnhekk.

  THE CHAIRMAN:  Mistoqsijiet jekk jogħġobkom?  L-Onor. Brincat.

  ONOR. LEO BRINCAT:  Item 4.1.3 - third component, fejn qed nirriferu għax-xogħlijiet infrastrutturali, jista' l-Ministru jindikalna kif u lil min se jiġi ċertifikat il-valur tal-works li se jiġu esegwiti u anke jekk dawn humiex se jkunu cost based fuq prezzijiet ta' l-1999.  Imbagħad fuq item 4.3 - qed inqajjem dan aktar bħala dettall milli ħaġa oħra - meta qed nitkellmu fuq il-valur tal-proprjeta` qed nitkellmu fuq Lm39,370,000, mentri f'item 4.1 qed jirriferi għalihom bħala Lm39,570,000.  Dan żball jew forsi hemm spjegazzjoni għal din id-differenza ta' Lm200,000?

  ONOR. FRANCIS ZAMMIT DIMECH:  Rigward it-tieni mistoqsija se jkolli nivverifika, l-ewwel impressjoni li hawn xi żball, fil-każ naturalment nikkoreġuh, nimpenja ruħi li fil-bidu ta' seduta oħra nivverifika jekk huwiex żball jew kif qed tgħid int stess hemm xi spjega.  Rigward il-parti tal-value of works, aħna li kellna nagħmlu huwa naturalment il-kalkoli bi prezzijiet attwali, pero` b'kalkolu wkoll rough dejjem ta' dak li jista' jvarjalek fit-termini tax-xogħlijiet li se jsiru.  Ħafna mill-kalkoli li mbagħad konna naħdmu flimkien ...

  THE CHAIRMAN: Ministru, jekk fhimt sew, l-Onor. Brincat qed jistaqsi kif u minn min se jiġi ċertifikat ix-xogħol.  Jiġifieri meta jkun għaddej ix-xogħol infrastrutturali u jingħataw il-pagamenti, min se jiċċertifika li skond dan l-artiklu x-xogħol ikun tlesta?

  ONOR. FRANCIS ZAMMIT DIMECH:   Iċ-ċertifikazzjoni ssir mill-gvern.  Dan il-punt kien diskuss fil-fatt diversi drabi.  Iċ-ċertifikazzjoni ssir mill-gvern u ssir skond l-actual value of works.  

  THE CHAIRMAN:  L-Onor. Buhagiar.  

  ONOR. CHARLES BUHAGIAR:  Qed nitkellmu fuq premium ta' Lm39,570,000.  Għadni ma fhimtx eżattament, mal-firma tal-kuntratt x'se jieħu minn dan il-premium il-gvern.  

  ONOR. FRANCIS ZAMMIT DIMECH:  Naħseb rigward ċifra għandek it-Lm39,570,000 li fl-opinjoni tiegħi hija ċ-ċifra t-tajba għax meta tagħmel it-totali bejn il-4.1.1 u l-4.1.4 jiġu Lm39,570,000.  Meta għandek imbagħad riferenza għal x'inhu s-security for payment, il-garanzija, li għandek ċifra inqas, naturalment nifhem jien li l-iżball huwa hawnhekk.  Pero` apparti dik - issa nivverifika dwarha xorta - rigward meta l-pagamenti jsiru trid tagħmel riferenza għal skeda nru. 7.  

  ONOR. CHARLES BUHAGIAR:  Ministru jien għamiltlek din id-domanda għaliex skeda nru. 7 tirriferi biss għal żewġ components.  Fil-premium hemm  erba' components, first, second, third and fourth components.  Skeda nru. 7 tagħmel riferenza għall-first and second components biss.  

  ONOR. FRANCIS ZAMMIT DIMECH:  Dan għax it-third component huwa x-xogħol infrastrutturali li se jagħmel l-enfitewta, jiġifieri fil-każ tat-third component m'humiex flus li jgħaddu lill-gvern qua flus imma jgħaddu bħala valur ta' l-upgrading li jrid jagħmel l-enfitewta huwa stess f'xogħlijiet infrastrutturali.  Aħna diġa` għamilna l-audit tagħhom dawn u nafu li fil-fatt l-enfitewta, jiġifieri l-consortium MIDI, se jagħmel b'ferm aktar minn Lm9 miljun f'xogħlijiet infrastrutturali, pero` hawnhekk għal skopijiet tal-kuntratt ivvalutajna minimu ta' Lm9 miljun.  Huma jridu jagħmlu almenu Lm9 miljun f'xogħlijiet infrastrutturali.  Jekk jieħdu bħala Lm15 miljun, naturalment dak huwa nkarigu tagħhom.  Jiġifieri hemmhekk mhux ħlas attwali.  U l-fourth component huwa valutazzjoni fuq ir-restoration works.  Again, il-component huwa aktar minn hekk.

  ONOR. CHARLES BUHAGIAR:  Imma xorta għadni ma fhimtx x'se jieħu l-gvern mal-firma tal-kuntratt.  X'se jieħu? Lm200,000?

  ONOR. FRANCIS ZAMMIT DIMECH:  Mal-firma tal-kuntratt, apparti li l-consortium ikun obbligat naturalment li jħallas l-ispejjeż nutarili u l-ispejjeż kollha ....  

  ONOR. CHARLES BUHAGIAR:  Le, mhux kollox għaliex mill-ħlas tal-boll huwa eżentat. 

  ONOR. FRANCIS ZAMMIT DIMECH:  Il-pagament inizjali huwa Lm200,000 u naħseb li din tispjega d-differenza li għandna fiċ-ċifri.  Inti m'għandekx bżonn garanzija ħlief għal dak rimanenti.  Jiġifieri ċ-ċifri huma tajbin.

  ONOR. CHARLES BUHAGIAR:  Jiġifieri minn premium ta' Lm39,570,000, kulma se jieħu l-gvern mal-firma huwa Lm200,000, madwar 1.5% mill-premium.  Sewwa qed ngħid?

  ONOR. FRANCIS ZAMMIT DIMECH:  Kulma jieħu l-gvern inizjalment kif negozjat maż-żewġ gvernijiet huwa Lm200,000 fil-bidu. 

  ONOR. CHARLES BUHAGIAR:  Issa fuq il-kwestjoni tal-qlib tal-premium għal preference shares, forsi l-Ministru jista' jispjega għalxiex saret din għax jien ma fhimtx għalfejn kellha ssir.

  ONOR. FRANCIS ZAMMIT DIMECH:  Inti qed tillimita ruħek għall-premium?   Għaliex imbagħad hemm il-bidu tal-ħlas taċ-ċens ukoll.  

  ONOR. CHARLES BUHAGIAR:  Għall-premium qed ngħid.   

  ONOR. FRANCIS ZAMMIT DIMECH:  L-ewwel ċens huwa Lm380,000, apparti l-abatement tiegħu.  

  ONOR. CHARLES BUHAGIAR:  Imma minn premium ta' Lm39,570,000 il-gvern ma' dan il-kuntratt se jieħu Lm200,000 biss, inqas minn 1.5%!

  ONOR. FRANCIS ZAMMIT DIMECH:  L-interess tal-gvern hu li jara li dan il-proġett li ilna nitkellmu fuqu, jekk nieħdu ż-żmien anke tal-prinċpijiet li nteressaw ruħhom fih, għall-aħħar 30 sena, huwa li naraw il-bidu tat-twettieq tiegħu b'mod realistiku fil-pajiż.  Dak huwa l-interess tal-gvern.

  ONOR. CHARLES BUHAGIAR:  L-interess tal-gvern huwa li jara li l-interessi tal-pajjiż jiġu protetti wkoll.  

  ONOR. FRANCIS ZAMMIT DIMECH:  Iva billi l-proġett isir u billi jkun feasible.  Issa jien billi noqgħod ninnegozja mal-consortium u ngħidlu:  Isma' dawk id-Lm39 miljun taf kemm inkun kuntent bik jekk tagħtihomli mill-ewwel!  Jgħidli:  Mela għamlu int!  

  ONOR. CHARLES BUHAGIAR:  Xorta waħda ma nafx x'kien ir-raġunar wara dak li hemm imniżżel f’dan l-artiklu, ċioe` li Lm20 miljun jistgħu jinqalbu f'10 miljuni preference shares.  

  ONOR. FRANCIS ZAMMIT DIMECH:  Ir-raġunar tagħha dik hija li meta inti tagħmel ħafna kalkoli finanzjarji trid tmur lura għall-present value tal-flus jew jekk trid tagħmilha anke 'l quddiem tagħmel dak li huwa discounted cashflow.  Hija option negozjata mill-gvern preċedenti, meta qrajtha l-ewwel darba ma kontx neċessarjament konvint mill-ewwel li għandna bżonn inżommuha, imma hija option; jekk il-gvern irid jużaha jużaha, jekk ma jridx jużaha, ma jużahiex.  Tlabt lill-konsulent finanzjarju jivverifika hijiex maħduma korrettement, ivverifikaha fil-fatt il-Professur Daniel Darmanin u qalli li hija maħduma tajjeb u li bħala option ma nitilfu xejn milli nżommuha.  

  THE CHAIRMAN:  Il-Ministru tal-Finanzi.

  ONOR. JOHN DALLI:  Jekk teżerċitax din l-option jew le jiddependi minn kif ikunu r-rati ta' l-interessi dak iż-żmien.  Jekk inti per eżempju jkollok regime ta' interessi li jkunu għoljin, allura jkun jaqbillek li teżerċitaha għaliex id-discounted cashflow tkun qed tuża rata ta' interess aktar milli kkalkulat ruħha biex niżlu minn Lm20 miljun għal Lm10 miljun, pero` jekk ir-regime ta' interessi jkun bħal-lum, bażikament li huwa baxx, ma jkunx jaqbillek teżerċitaha u allura tibqa' għaddej bil-pagamenti kif spjegati.

  ONOR. CHARLES BUHAGIAR:  Din l-option tiġi eżerċitata mill-gvern mhux jista' l-consortium ...

  ONOR. FRANCIS ZAMMIT DIMECH: Iva, din tista’ tiġi eżerċitata mill-gvern biss u jgħid iva jew le.  L-unika limitazzjoni li għandu l-gvern huwa t-terminu ta' meta jista' jużaha, li nerġa' nfakkar huwa mill-1 ta' April 2002 sal-31 ta' Marzu, 2006.  Jiġifieri l-gvern ma jistax jużaha fl-1 ta' April 2006 jew qabel l-1 ta' April, 2002, imma l-bqija hija option tal-gvern; jekk irid jużaha u jekk ma jridx ma jużahiex.

 ONOR. CHARLES BUHAGIAR:  Fuq il-components tal-premium, fix-schedule 7 hemm riferenza għall-first u s-second components imma bħalma għedt m'hemm xejn fuq it-third u l-fourth components.  Jista' forsi l-Ministru - mhux illum għaliex ma naħsibx li għandu din l-informazzjoni - xi darba oħra meta niltaqgħu, jagħtina breakdown ta' dawk il-Lm9 miljun u l-Lm5 miljun x'jirrappreżentaw?  

  ONOR. FRANCIS ZAMMIT DIMECH:  Ma nsib ebda diffikulta` biex nippreżentaha. Fil-fatt l-indikazzjonijiet kollha li kellna fid-diskussjonijiet u li naf li l-consortium ħadem fuqhom huwa li jkun hemm nefqiet ferm ikbar kemm mid-Lm9 miljun kif ukoll mill-Lm5 miljun rispettivament.   

  ONOR. CHARLES BUHAGIAR: Nerġa' nirriferi għall-mistoqsija li għamel il-kollega tiegħi l-Onor. Brincat.  Dawk il-figuri huma maħdumin fuq ir-rati tal-lum jew huma maħdumin speċi ta' jekk isir ix-xogħol ħames snin oħra allura wieħed ħa ħsieb li jgħollihom b’tali mod li jkunu komparabbli ma’  ħames snin oħra?
  ONOR. FRANCIS ZAMMIT DIMECH:  Safejn jien informat dawn huma maħdumin naturalment fuq ix-xogħol attwali tax-xogħlijiet meta jsiru, pero` nivverifika dan l-aspett ukoll u max-schedule nindika dan ukoll.  Naturalment meta inti qed tagħmel kalkolu ta' x'se tonfoq u tintrabat fuq hekk, inti normalment tagħmel il-kalkolu fuq iż-żmien ta' meta se tagħmel ix-xogħlijiet, jiġifieri din tapplika wkoll għall-components l-oħra.  Jiġifieri jekk aħna qed ngħidu li l-gvern se jdaħħal Lm800,000 bejn it-30 ta' Settembru ta' l-2001, naturalment it-Lm800,000 se jkunu ta' dak iż-żmien.  U l-istess mod intuża anke għal xogħol infrastrutturali u xogħol ta' restawr, pero` dejjem b'kalkolu b'mod konservattiv.  Ir-realta` hija li l-consortium diġa` qed jikkalkula li se jonfoq iżjed.  Meta nagħti l-iskeda nidħol f'dan id-dettall ukoll, ma nsibx diffikulta`.

  ONOR. CHARLES BUHAGIAR:  Jekk inti għandek skeda hawnhekk li tgħid li f'sena partikolari se ddaħħal Lm800,000, daqshekk se ddaħħal, imma ...

  ONOR. FRANCIS ZAMMIT DIMECH:  Qed naqbel miegħek u l-istess prinċipju japplika għal xogħol ta' infrastruttura.  Jekk lill-consortium nitolbuh il-kontijiet, irid jurina li nefaq Lm9 miljun fil-kontijiet.  Jekk dik l-infrastruttura - jiġifieri ħalli nerġgħu niġu għal artiklu 4.1.3, u mbagħad inti tgħid li in terms of article 8 and the works specified in sub-article 1 of article 10.1 u allura tmur malajr fuq article 10.1, jiġifieri fejn għandek li hemm anke l-garanzija u fejn iridu jsiru x-xogħlijiet, u mbagħad għandek ukoll riferenza għall-iskeda 19 u titlob il-kontijiet biex tagħmel il-verifika, il-kontijiet se tarahom sa dak iż-żmien.  Jekk it-total jaqbeż id-Lm9 miljun, ma naħsibx li legalment tista' tgħid li l-consortium tgħidlu:  Le, dawk kellhom ikunu Lm9 miljun ta' l-1999, jiġifieri issa rridu naraw ir-rate of inflation u trid tagħmilli weighting tar-rate of inflation.  Imkien fin-negozjati ma naf li sar kalkolu hekk.  Għalhekk ipparagunajt mal-cash payments.  Pero` meta nagħtik l-iskeda nagħmel se mai footnote fuq hekk.

  ONOR. CHARLES BUHAGIAR:  Din l-iskeda li se tagħtina tinkludi wkoll iż-żmien meta hu maħsub li jsir ix-xogħol.

  ONOR. FRANCIS ZAMMIT DIMECH:  Ix-xogħol kollu huwa relatat mal-fażijiet differenti, jiġifieri jkollok time-frames ukoll relatati.

  ONOR. CHARLES BUHAGIAR:  Imma rigward it-third u l-fourth component, per eżempju tgħid:  Lm1 miljun se jintefqu fis-sena 2002, il-Lm2 miljun se jintefqu fis-sena 2005, se tkun tista' tagħmilha?

  ONOR. FRANCIS ZAMMIT DIMECH:  Dejjem fil-parametri ta' dak li l-consortium huwa obbligat jagħmel fil-kuntratt.

  THE CHAIRMAN:  Jiena naħseb li jekk tista' tipprovdi lil dan il-Kumitat bi skeda ta' dawn id-Lm9 miljuni xi jkopru bħala xogħlijiet u jekk wieħed jaqra dik l-iskeda fid-dawl tad-dokument li ppreżentajtilna wkoll li tagħti wkoll bejn wieħed u ieħor id-dati, allura wieħed ...

  ONOR. FRANCIS ZAMMIT DIMECH:  It-time bars li ppreżentajt illum inħaddmu mill-consortium MIDI, u jinkludi kollox.

  ONOR. CHARLES BUHAGIAR:  L-affarijiet li għandu jagħmel fuq l-infrastruttura pubblika jew inkella l-oħrajn?

  ONOR. FRANCIS ZAMMIT DIMECH:  Iva, dawk huma ż-żewġ bars li huma highlighted bl-isfar.  

  ONOR. CHARLES BUHAGIAR:  Jinkludu kollox jiġifieri?

  ONOR. FRANCIS ZAMMIT DIMECH:  Għandek il-partijiet ta' infrastruttura tagħhom ukoll.    

  THE CHAIRMAN:  Il-Perit Torpiano bil-permess tal-Kumitat.

  IL-PERIT ALEX TORPIANO:  Il-kontribut tal-gvern dak huwa d-deadline meta s-services iridu jkunu f'posthom.  

  THE CHAIRMAN:  Ippermettili perit.  Inti qed tgħid li fuq id-dokument fejn hawn il-lista tax-xogħolijiet u d-dati ta' meta għandhom jitlestew, iż-żewġ bars li huma highlighted bl-isfar, jirrappreżentaw xiex?

  IL-PERIT ALEX TORPIANO:  Jirrappreżentaw ix-xogħol li se jagħmel il-consortium, pero` fit-tarf ...  Dak huwa biex ngħid hekk il-completion ta' l-ewwel entitajiet li tista' tinnegozjahom jew li għandhom bżonn is-servizzi, jiġifieri għamilnilhom highlighted għaliex by the end of that bar irid ikollok is-servizzi off-site f'posthom.

  THE CHAIRMAN:  Meta għedt l-ewwel bar għandi miktub services Tigne` Point ....

  IL-PERIT ALEX TORPIANO:  Dak li huwa mmarkat bl-isfar huwa l-ewwel entita` li se tkun lesta biex wieħed jużaha, jiġifieri by the end of that period, is-servizzi off-site fuq Tigne`Point iridu jkunu lesti, u l-oħra Manoel Island.  

  ONOR. CHARLES BUHAGIAR:  Dawn il-bar charts jinkludu kemm il-component 1, li huma l-infrastruttura ...?

  IL-PERIT ALEX TORPIANO:  Ix-xogħol ta’ l-infrastruttura huwa nkluż ukoll hawnhekk.  Jiġifieri fl-iskeda li l-ministru se jippreżenta hemm is-snin meta ...

  THE CHAIRMAN:  Mela din informazzjoni li tkun f'idejna fis-seduta li jmiss.

  ONOR. CHARLES BUHAGIAR:  It-third component u l-first component qegħdin inklużi hawnhekk?

  IL-PERIT ALEX  TORPIANO: Hawnhekk m'hawnx il-pagamenti, hawnhekk xogħol hawn.  

  ONOR. CHARLES BUHAGIAR:  Imma huma nklużi?

  IL-PERIT ALEX TORPIANO:  It-third u l-fourth; ta’ l-infrastruttura u tar-restawr.

  ONOR. CHARLES BUHAGIAR:  Il-first m'huwiex inkluż hawnhekk.  

  IL-PERIT ALEX TORPIANO:  Għaliex il-first huma flus.  

  ONOR. CHARLES BUHAGIAR:  Iva flus, imma meta se jsiru bħala phasing qed ngħid.

  ONOR. FRANCIS ZAMMIT DIMECH:  Il-first component bħala premium huwa flus, ma jirrappreżentax xogħol, imma mbagħad hawn it-target date.  It-target date tal-finish line, meta għandek services Tigne` Point, naturalment hija t-target tal-gvern ukoll biex jagħmel ix-xogħlijiet ta' infrastruttura.  Għalhekk qabel jien għedt li fejn hu highlighted huwa l-gvern. 

  ONOR. CHARLES BUHAGIAR:  Iva, imma fuq il-first component li huwa titjib infrastrutturali li jrid jagħmel il-gvern ...

  IL-PERIT ALEX TORPIANO:  Trid tkun lesta sa dik id-data.

  ONOR. FRANCIS ZAMMIT DIMECH:  Għalhekk jien ripetutament għedt li fejn hu highlighted huwa tal-gvern.

  IL-PERIT ALEX TORPIANO:  Mela f’dak is-sens hija nkluża wkoll.  

  ONOR. CHARLES BUHAGIAR:  Iva, imma m'hijiex inkluża bħala bar-chart.  

  THE CHAIRMAN:  Jiġifieri li għandek biss minn dik il-bar-chart huwa d-data sa meta dawn ix-xogħlijiet tal-first component iridu jkunu lesti, pero` m'għandekx il-bar-chart speċifikament għaliha.  Naħseb li wasalna biex naġġornaw pero` xtaqt niġbed il-konklużjoni fuq dan l-artikolu.  Jiena qed nifhem essenzjalment li hemm il-qbil fuq dan l-artikolu pero` salv l-informazzjoni li qed tintalab mingħand il-ministru fis-seduta li ġejja u allura se ngħid li artiklu 4 huwa approvat b'dan li l-Ministru għandu jipprovdi l-informazzjoni mitluba.

  ONOR. FRANCIS ZAMMIT DIMECH:  Forsi tajjeb li qabel nagħlqu nagħtu din l-ispjega wkoll.  Żewġ affarijiet fuq il-valutazzjoni tat-third u l-fourth component.  L-ewwelnett aħna li ridna huwa l-lista tax-xogħlijiet li jrid jagħmel l-enfitewta.  Hu dak li hu obbligat jagħmel, jiġifieri jekk qed ngħidulu li jrid jagħmel trid interna, irid jagħmel trid interna, jekk irid jagħmel open space, irid jagħmel open space.  Pero` meta inti tikkuntratta dejjem suppost tagħmel valuations, liema valuations - kif ninsab informat -  inħadmu fuq il-present values tax-xogħlijiet kieku jsiru llum pero` inflated biex jirriflettu meta fil-fatt se jsiru.  Issa l-kalkoli kollha, nerġa' nirrepeti, huma li meta jagħmlu dawk ix-xogħlijiet diversi li hemm elenkati fil-kuntratt, fil-fatt se jonfqu iżjed mhux inqas, pero` il-gvern fl-aħħar mill-aħħar, jekk irid breakwater irid breakwater mhux irid li xi ħadd imur jagħmel Lm9 miljun u jħallihom hemm jgħumu fil-wiċċ!  Jiġifieri l-gvern irid ix-xogħlijiet kif indikati fil-kuntratt, pero` inti meta tikkuntratta trid tagħmel il-valutazzjoni, li hija maħduma b'mod konservattiv.  

  ONOR. CHARLES BUHAGIAR: Għalhekk tlabtek lista tax-xogħlijiet.

  ONOR. FRANCIS ZAMMIT DIMECH:   Se nissottomettIha wkoll.

  ONOR. CHARLES BUHAGIAR:  Id-Lm9 miljun u l-Lm5 miljun m'għandekx lista tax-xogħlijiet.

  ONOR. FRANCIS ZAMMIT DIMECH: Inġibu dawk id-dettalji wkoll.  Tapprezza li llum żgur ma qgħadtx lura milli nġib dokumenti bl-aktar dettalji mitluba mill-kollegi tiegħi u nagħmlu l-istess darb'oħra m'hemmx problema.  

  THE CHAIRMAN:  Grazzi.  Niddikjara din is-seduta magħluqa u naġġornaw għal nhar it-Tnejn, 5 ta’ Dieċembru, 1999 fis-6.30 p.m.  

